
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Л. Н. ТОЛСТОЙ : ӨГҮҮЛЛЭГҮҮД (“Улсын Хэвлэлийн газар” Улаанбаатар 1982) номын өмнөх үг

	 

	Аль ч үеийн хүмүүс зохиол бүтээлийг нь амтархан уншиж, дэлхийн уран зохиолын санд хүндтэй байр эзэлдэг уран бүтээл туурвисан зохиолчдын нэгэнд оросын нэрт зохиолч Л. Н. Толстой зүй ёсоор тооцогддог билээ. Түүний зохиолыг манай гарагийн соёлт улс орон бүрд орчуулан уншигчдын хүртээл болгосоор ирлээ.

	Манай уншигчид ч түүний бүтээлээс, тухайлбал: “Дайн ба энх», “Анна Каренина», “Сэхээрэлт” роман “Хаджи-Мурат», “Кавказад олзлогдсон хүн», “Найрын дараа” зэрэг өгүүллэг, туужийг нь амтархан уншсан билээ.

	Энэ удаа, дэлхийн сонгодог зохиолчдын бүтээлээс эх хэлээрээ унших хүсэлд хөтлөгдөн буй уншигч нартаа зориулж Л. Н. Толстойн урьд нь орчуулагдаагүй зарим өгүүллэгийн жижиг түүврийг өргөн барьж байна.

	Хавтасны зураг ба чимэг зураг : Апсит, Александр Петрович (1880-1944)

	 

	I

	185... оны өвлийн дунд сарын үес манай батарейн нэгэн дивизион Их Чечна хэмээх газар хуарагнав. Даргыг нь байхгүй хойгуур миний орлож байсан салаа, маргаашийн мод огтлох цуваанд гарах болсныг хоёрдугаар сарын 14-ны үдэш дуулаад тэр дороо зохих тушаалыг дамжуулж урьдаас арай эртхэн майхандаа ирэв. Сууцаа галын цогоор дулаацуулдаг бээрэг зан хараахан сураагүй болохоор ханзан дээр үстэй дээлдээ шигдэж, папах малгайгаа духдуулаад түгшүүрийн үед ч аюулт мөчийн өмнөхөн ч унтаж чаддаг тийм бөх нойронд дарагдав. Маргаашийн ажлаа бодсоор ийм байдалтай болсон биз ээ.

	Үүр цайх яагаа ч үгүй байхад гурван цагийн үед нэг хүн халуу дүүгсэн нэхий дээлийг минь хуу татсанд, лааны улбар хүрэн гэгээнд нойрмог нүд хачин эвгүй гялбав.

	“Та босоорой” гэж нэг хүн хэллээ. Би өөрийн эрхгүй нүд анилдан үстэй дээлээ угз татан нөмөрч дахин унтлаа. Тэгтэл Дмитрий мөрнөөс хайр, найргүй угзчин:

	“Та дээшлээрэй” явган цэргүүд хөдөлж байна шүү гэв. 

	Юу болж байгааг гэнэт ухаарч годхийн босов. Аяга цай яаран залгилж цэв хүйтэн усаар гар нүүрээ угаагаад, майхнаас гарч их буу байрлуулсан газар луу хүрч очлоо. Манан татчихаад харанхуй хүйтэн байв. Хуарангийн энд тэнд асаасан шөнийн түүдэг галын бүдэг улбар гэгээ галын дэргэд нойрмоглон байгаа цэргүүдийг гэрэлтүүлэн гадаах харанхуйг улам ч түнэр болгожээ.

	Ойрмогхон хэн нэгний жигд амарлингуй хурхирах, түүнээс цааш алсад хөдлөхөөр зэхэж байгаа цэргүүдийн хөхиүн яриа, зэр зэвсгийн хангир жингэр хийх нь сонсогдоно. Өтөг шивх утаа тортог үнэртэж өглөөний жихүүнд бие зарайн эрүү ам өөрийн эрхгүй дагжганана.

	Энэхүү түнэр харанхуйд хааяа морьдын тургих, туурайн чимээгээр хөллөгөөтэй тэрэг, сумны чингэлэг хаахна байгааг, төөнүүрийн гялбалзах гэрлээр их буунууд хаа байрлуулсныг барагцаалах төдий. Ингээд л “Бурхан өршөөг” гэнгүүт эхний их буу хангир жингэр дуугарч, сумтай чингэлэг араас нь тар нярхийн, салаа ч даган хөдөллөө. Бид малгайгаа авч загалмайлан залбирав. Манай салаа явган цэргүүдийн жагсаалын хооронд байраа эзэлж цуваа жигдэрч, даргын гарч ирэхийг мөч хэртэй хүлээв.

	— Николай Петрович оо! Манай нэг цэрэг алга болчихлоо гэж над руу нэгэн хүн сүүтгэнэн ойртож хэлэхэд салааны бага дарга Максимов байсныг дуугаар нь танив.

	— Хэн тэр вэ? гэхэд

	— Веленчук алга аа! Морьд хөллөж байхад яах аргагүй байсныг хоёр нүдээрээ үзсэн юм даа. Одоо харин байхгүй байна гэлээ.

	Цуваа хөдлөх хараахан болоогүй тул бид Веленчукийг олуулахаар ахлах цэрэг Антоновыг явуулахаар шийдэв. Удсангүй харанхуйгаас хэдэн морьтой хүн гарч ирснээ жагсаалын хажуугаар галгиулан өнгөрөх нь дарга бараа бологчидтойгоо яваа нь тэр ажээ. Тэдний араас цувааны түрүүч хөдөлж, хамгийн эцэст нь бид хөдөллөө. Гагцхүү Антонов, Веленчук хоёр алга хэвээр.

	Зуу ч алхаагүй байтал, нөгөө хоёр маань гүйцэж ирлээ.

	— Наадах чинь хаана байж вэ? гэж би Антоновоос асуулаа.

	— Их бууны байранд унтаж байна.

	— Согтуу юм уу, хаашаа юм?

	— Эв эрүүл.

	— Тэгээд яахаараа унтчихдаг байна?

	— Мэдэхгүй юм даа.

	Бид мөнөөхөн анирхан харанхуйн дунд, хагалаагүй газар, бараан тал их бууны дугуйн доор шажигнах бут сөөг дундуур гурван цагийн турш зугуухан явцгаав. Тэгтэл гүехэн атлаа ширүүн урсгалтай нэгэн горхи гаталтал жагсаалын манлайд винтовоор огцомхон хэд хэд буудаж биднийг зогсоолоо. Ийм буун дуу хэзээ ч гэсэн бүхний сэтгэлийг тавгүйтүүлж сэрдхийлгэдэг сэн. Цэргүүд ч үүргэлж байгаад сэрэх мэт болж жагсаал дунд яриа хөөрөө, инээд аяндаа өрнөв. Цэргүүд хоорондоо ноцолдож, доороо дэвхцэцгээж, цэг хэсэг нь хатсан талх хэмлэн, нөгөө нэг нь цаг нөхцөөх мэт буугаа хөл гартаа авах сургууль хийж гарав. Энэ завсар дорно зүгт манан алгуурхан шингэрч, сэрүүхэн чийг мэдэгдэм ихсэж орчны юмс тодров. Нүд орчиндоо дасаж их бууны ногоон суурь, сумны чингэлэг, чийг мананд цантсан бууны зэс гол төмрүүд сэтгэл оюунд минь хоногшин тогтсон цэргүүдийнхээ төрх галбир морьдын зүс болон дарь сум, аяны тогоо хийсэн үүргэвчтэй, жадаа гялалзуулсан явган цэргийнхний жагсаалыг ялгадаг боллоо.

	Түдэлгүй биднийг хөдөлгөж замгүй газраар хэдэн зуун метр явсны дараа буух газар зааж өгөв. Баруун талд тахиралдан урссан голын эгц эрэг, Татааруудын хүүрийн газрын өндөр модон ёдрууд зэвүүн харагдах ба зүүн өмнө нэгэн зурвас газар манан дундаас бараантан сүүмэлзэнэ. Салааныхан тэрэг хөсгөө буулгав. Биднийг хамгаалж явсан наймдугаар сумангийнхан буугаа цахалж түшүүлээд нэгэн батальон цэрэг буу сүхээ аван ой руу оров.

	Тун ч удалгүй энд тэндгүй түүдэг гал тас нясхийн, утаа май болж цэргүүд гар хөлөөрөө гал сэвэн асааж мод гишүү чирэх, ой дотор хэдэн зуун сүхний дуу хангинан мод унах нь тасралтгүй сонсогдоно. Явган цэргийнхэнтэй баахан тэрсэлдэнгүй байдаг их буучид тэрүүхэндээ гал түлсэн нь хоёр алхам ч ойртохын аргагүй халж, өтгөн хар утаа нь мөстөн хөлдсөн мөчрийг утаж, гал дээр дусаал шар шар хийн дусална. Цэргүүд гал руу улам шахацгааж, гал цогших тутам ойр орчны нь хагдарч хатсан өвсний цас хайлна. Цэргүүд бас л дулаацаж ханаагүй бололтой бүдүүн бүдүүн унги дархи чирэн, шарилжаар ноцоон галаа улам хөгжөөсөөр байв.

	Би тамхи асаахаар галд ойртвол угийн махруу ажилсаг дээрээ хэрэг буруудсанаа мэдээд гал ноцооход бусдаас илүү зүтгэл гаргаж байсан Веленчук тал засах гэсэн бололтой улаан нүцгэн гараараа цог шүүрэн авч гараа дамжуулан хэдэнтээ шидсэнээ газар хаячхав. Нэг цэрэг:

	— Чи мөчир асаагаад өгчхөөч гэлээ.

	— Нөхөд өө, төөнүүр аваад өг л дөө гэж нөгөөдөх нь хэлэв.

	Эцэст нь, би дахиад л гараараа цог шүүрэх гэсэн Веленчукийн дэмгүй тамхиа асаасанд тэр бээр түлэгдсэн хуруугаа оготор дээлийнхээ хойд хормойд нэгэнтээ арчсанаа ер нь яалаа ч гэсэн нэг юм хийсэн хүн болох гэж том чинаар модны хугархайг авч далайж далайж гал руу шидчихэв. Тэгээд одоо л нэг санасандаа хүрч амарлаа гэсэн бололтой, яг галд тулан, нөмрөг дуурайлган ганц товчоор торгоон өмссөн шинелиэ ярж хөлөө алцайлган, том хар гараа урагш сунган, амаа мурийлгаж, нүдээ аниад хэсэг чимээгүй байснаа:

	— Ээ чааваас! гансаа мартчихаж. Мөн ч гай яа даа, нөхөд минь! хэмээн хэнд ч хэлсэн нь мэдэгдэхгүй өгүүлэв.

	 

	II

	Орост Кавказийн, Армийн, Торгон цэргийн, явган цэргийн, морьт цэргийн, их бууны зэрэг бүх цэргийг дотор нь гурван янз болгон хувааж болно.

	Дотроо олон анги төрлүүдэд хамаарагддаг энэ гурван янзын цэрэг нь:

	1. Дөлгөөн цэрэг

	2. Даргархуу цэрэг

	3. Дэвэргэн цэрэг эдгээр болно.

	Дөлгөөн цэргийг: а) гудиггүй дөлгөөн, б) зүтгүүр дөлгөөн гэж хуваана.

	Даргархуу цэргийг: а) чандлан захирагч, б) ухуулан захирагч гэж хуваадаг.

	Дэвэргэн цэргийг: а) дэндүү наргианч, б) дэндүү шалиг гэж хувааж болно.

	Эдгээрээс хамгийн олонх нь гэвэл аялаг нүдэнд дулаахан дээрээ номхон хүлцэнгүй, бурханд сүсэгтэй, тэсвэр хатуужилтай, бурхны тааллыг үнэнхүү биширдэг зэрэг христос шашинтны сайн чанарыг шингээсэн дөлгөөн цэргүүд билээ.

	Гудиггүй дөлгөөн цэрэг нь ямар ч үед гуйвшгүй тайван, хувь тавилан нь хаашаа эргэсэн ч өчүүхэн ч үл тооно. Дөлгөөхөн балгадаг цэрэг нь уяхан сэтгэлтэй, өр нимгэн улс.

	Зүтгүүр дөлгөөн цэргийн шинж нь оюун ухаан нь угийн болхидуу болохоор үр дүнгүй хий хоосон зүтгэх нь их.

	Даргархах дуртнууд нь ахлах цэрэг, бага дарга, ахлах дарга зэрэг цэргийн дээд зиндааныханд тохиолдох бөгөөд: чандлан захирагчид нь уужуу сэтгэлтэй хурц дайчин, голчлон цэрэгт насаа барснаас гадна сэтгэл нь заримдаа ихэд уярамтгай (миний өгүүлэх ахлах цэрэг Антонов бол яг тийм хүн юм) хоёр дахь нь болох ухуулан захирагчид ойрноос их л олширч байгаа билээ. Ямагт үг хэл уран цэцэн үсэг бичигт сайн, ягаан цамц өмсөж, нийтийн тогооноос иддэггүй хааяа Мусатовын тамхи татан, өөрийгөө жирийн цэргээс хамаагүй дээгүүр зиндаанд үзэх боловч даргархаг нэгдүгээр зэргийн цэрэгтэй адил сайн цэрэг байх нь ховор.

	Дэвэргэн цэргийн бүлэгт багтах дэндүү наргианчид нь даргархуу цэргийн эхний зэргийнхний адил сайн талтай алиалан наргихаас хэзээ ч буцдаггүй бөгөөд аливаа юманд төрөлхийн айхавтар авхаалж самбаатай зоригтой хүмүүс байдаг. Харин дэндүү шалигууд нь орос цэргийн нэр хүндийг бодож хэлэхэд цөөхөн байх бөгөөд байж гэмээ нь нөхдөдөө ад үзэгдэнэ. Энэ зэрэгт багтах хүмүүсийн гол шинж нь юунд ч үл итгэх болон муу юманд гойд оролцдогоороо онцлогтой.

	Веленчук бол зүтгүүр дөлгөөн зэргийн хүн билээ. Тэр бага ястан, арван таван жилийн турш цэргийн хоол хороосон нэр зүүснээс цаашгүй гэнэн хонгор сэтгэлтэй, тодорхой зорилгогүй, зүтгэл гаргах нь их боловч үнэнч шударга хүн билээ. Үнэнч шударгын чанарыг нь ноднин жилийн нэгэн явдал илтгэн харуулсан юм. 

	Цэрэг бүхэн тус тусын эрдэмтэй байдгийг хэлэх хэрэгтэй. Тэдний ихэнх нь оёх, гутал хийх авьяастай. Веленчук оёхдоо сайн бөгөөд ахлах дарга Михайл Дорофеич хүртэл хувцсаа оёулдгийг үзэхүл үнэхээр гаргуун сурсан нь илэрхий. Ноднин жил Веленчук, Михайл Дорофевичийн нарийн цэмбэн шинелийг оёж өгөхөөр аваад тэр шөнөдөө эсгэж дэрэн доороо хийгээд унттал гай дайрч долоон рублийн үнэтэй цэмбэ нь алга болчхов оо. Веленчук бөөн нус нулимс болж царай нь цайчихсан мэгшин уйлж энэ тухайгаа даргадаа хэлэв. Михаил Дорофеич ч айхавтар хилэгнэж билээ. Тэр бээр ууртаа баахан загнаж сүрдүүлсэн ч тохитой сайн хүн болохоор доорхноо тайтгарч Веленчукээс шинелийн үнэ өртгийг нэхсэнгүй. Хөөрхий муу Веленчук зовлон зүдүүрээ ярьж, хэчнээн ч уйлж унжаад хулгайчийг олсонгүй. Түүнтэй хамт хоносон Чернов хэмээх дэндүү шалиг цэргийг сэрдсэн боловч нүдээрээ хараагүй болохоор яах билээ. Ухуулан захирагч Михаил Дорофеич хэр баргийн юмаар дутахгүй эр тул батарейн нярав, дээгүүр зиндааныхантай наймаа үсэргэсээр мөнөөхөн хэргийг ор тас мартчихсан байхад гагцхүү Веленчук үл мартана. Харин учирсан гай түүнд нөлөөлж золгүй явдалд хүргэх вий, уул хадаар тэнээд алга болчих вий гэж айж байлаа гэж хожим цэргүүд ярьдаг сан. Тэр бээр ууж идэхээс ч гарч, ажил ч хийхээ болиод дэмий л уйлна. Гурав хоногийн дараа Веленчук Михайл Дорофеичтэй уулзаад царай нь зэвхий даачихсан, гар нь салгалан, ханцуйныхаа нугалааснаас нэгэн алтан зоос гаргаж сарвайснаа “Бурхан үзэг, Михайл Дорофеич гуай, байгаа нь ердөө энэ. Ждановоос зээлсэн юм гэснээ мэгшин, — Үлдсэн хоёр рублийг нь олдсон даруй л нь өгөмз. Тэр (тэр гэж хэнийг хэлснээ Веленчук өөрөө ч үл мэднэ) намайг таны өмнө ганц хөөдлөө. Хүний үнэргүй хог адилхан ядсан цэрэг байж нэгийгээ тонож байдаг, гэтэл би арван таван жил алба хаахдаа...” гэв. Михайл Дорофеичийг магтаж хэлэхэд, Веленчукийг хоёр сарын дараа нөгөө дутуу хоёр рублийг авчирч өгөхөд аваагүй юм.

	 

	III

	Веленчукээс гадна манай салааны таван ч цэрэг түүдэг тойрон дулаацаж сууна.

	Хамгийн нөөлөг талд нь салааны бага дарга Максимов дашмаг сандайлаад гаансанд тамхи нэрнэ. Түр буудаллах үед эрх дархтайн тэмдэг болдог дээр нь сууж байгаа дашмаг болон нанжин даавуун өнгөтэй оготор дээлийг нь эс оруулсан ч энэ хүний харц, биеэ авч яваа байдал нь захиран тушаах эрх мэдэлтэйгээ гайхуулах мэт.

	Намайг хүрч очиход тэр эргэн харсан боловч гал руу ширтсэн хэвээр байснаа, нэлээд хожуу над руу харлаа. Максимов бол тариачин гаралтай хүн бөгөөд мөнгө цаас овоотой цэргийн газраар зэрэг дэв олж эрдэм ухаанд яггүй боловсорсон хүн билээ. Чухамдаа цэргүүдийн ярьдгаар нүгэлтэй баян, нүгэлтэй номтой хүн. Тэр бээр өнцөг хэмжигчээр босоо буудлагын дасгал хийж байхдаа тэгшлүүр гэдэг болбол агаарын даралттай мөнгөн ус хөдөлгөөнд орох үзэгдэл явагдаж байгаа юм гэж цэргүүдэд тайлбарлаж байхыг нь би санаж байна. Үнэндээ Максимов тийм ч тэнэг мунхаг хүн биш, ажил хэргээ айхавтар сайн мэдэх боловч санаатайгаар хүн ойлгохын аргагүй, заримдаа бүр өөрөө ч ойлгохооргүй жигтэй хачин ярьж байдгийг нь би сайн мэднэ. Тэр ялангуяа “явагдаж байна”, “үргэлжлүүлэх” мэтийн үгийг хэрэглэх их дуртай. Нэг ингээд эхэлсэн байхад хойшид юу ч ойлгогдохгүй гэдэг нь илэрхий болно. Харин ажиглаад байхад цэргүүд түүний мөнөөхөн “үргэлжлүүлэхийг” сонсох дуртай, мөн л миний адил юу ч ойлгохгүй атлаа их л мундаг юм ярьж байгаа хэмээн бодно. Ойлгодоггүй нь бол бидний л тэнэгийнх гэж бодоод тэгэх тусмаа Феодор Максимычийг улам хүндэлнэ. Нэг үгээр хэлэхэд Максимов бол ухуулан захирагч хүн билээ.

	Галын дэргэд шөрмөслөг улаан хөлөө ороож буй хоёр дахь цэрэг Антонов нь бүр гучин долоон онд хаалт хамгаалалтгүй гурвуулхнаа ганц их бууны дэргэд үлдээд хүч давуу дайсантай үзэлцэж гуяндаа хоёр шархтсан атлаа их буугаа цэнэглэсээр байсан ахлах их бууч Антонов биеэрээ байв “Бага дарга хэдий нь болчих хүн, даан ч зан нь алчихсан юм даа” гэж цэргүүд түүний тухай ярилцана. Нээрээ ч хачин зантай хүн сэн. Эрүүлдээ бол хэвтээ хонь босгохгүй хүн атал, нанчид зооглохоороо шал өөр болж засаг захиргааг үл тоон зодоон цохион хийж, агсагнахаараа түүн шиг хэнэггүй цэрэг үгүй. Тэр бээр долоо хоногийн өмнө шар тосны баярын2 өдрөөр нэг сайн уучихлаар нь айлгаж загнаж, аргадаж гуйж, бүр их буунаас барьж хүлэхийг ч үл тоон өнжин хонон агсагнаж билээ. Тийн атал мацаг тайлах өдөр хуаран даяар махан хоол идэж болно гэсэн тушаалтай байтал дан хатсан талхаар өл зэлмэж, долоо хоногийн турш оногдсон ганц тагш архиа ч авахгүй байж билээ. Намхан тагжгар, хатаасан ган шиг чийрэг, майга хөлтэй үсэрхүү нүүртэй энэ хүн жаахан халаад ирэхээрээ шөрмөслөг гартаа баллайк хөгжим авч ийш тийш малилзан шилбэлзэж “хатагтайг” тоглож гарах юм уу эсвэл одонгууд санжгануулсан шинелиэ нөмөрч цэнхэр, нанжин даавуун өмднийхөө халаасанд гараа хийж гудмаар явахдаа нүүр царай нь цэргийн бус юм бүхнийг үзэн ядсан ихэмсэг бардам байдгийг ёстой л нэг үзүүштэй. Энэ үедээ бол яльгүй хэдэрлэсэн буюу зүгээр л аль тааралдсан хөтөч, хасаг цэрэг, явган цэрэг, шилжиж ирсэн цэрэг ер нь их бууч л биш бол хэнтэй ч хамаагүй хэмхэлцэхгүй өнгөрч болно гэдгийг тэр даанч ойлгодоггүй нь илт харагдана. Тэр өөрөө дуртайдаа, агсагнаж зодолддог нь бус харин өөрийгөө төлөөлөгч нь гэж үздэг бүх цэргүүдийн сүр сүлдийг сэргээх гэж л ийнхүү загнадаг байж.

	Өрөөсөн чихэндээ ээмэгтэй ширүүн сахалтай шувуу шиг жижигхэн нүүр амтай хүн галын захад шаазан гаанс зуучихсан суугаа нь их бууны хөтөч Чикин байв. Цэргүүдэд аятайхан хүн гэгддэг Чикин алиа наргианч эр ажээ. Тачигнасан хүйтэнд ч, шаварт өвдөгцөө зоогдсон ч, хоёр хоног хоолгүй явсан ч, үзлэг, сургууль ер нь хаана ч гэсэн аятайхан хүн маань дандаа л марагнаж ухаанд оромгүй юм үзүүлэх буюу, салааныхнаа элэг мадгүй инээлгэх юм хийж явна. Түр зуур буудаллах үед ч, хуарандаа ч тэр цэргүүдтэй хөзрөөр “Филька3” тоглох юм уу, зальтай цэрэг ба англи язгууртны тухай үлгэр ярих, татар юм уу германчуудыг элэглэх, нэг бол зүгээр нэг үгээр дуугарах төдийхөнд нь хүн бүр унан дусан хөхрөлдөнө. Ерөөс Чикин батарей даяар зартай наргианч эр тул амаа хөдөлгөж нүдээ ирмэчихэд л бүгдийг инээлгэчих боловч түүнд санаанд оромгүй, шогч авьяас үнэхээр байсан юм аа.

	Тэр бээр аливаа юмыг гярхай ажиглан содон зүйлийг бусдаас урьдан олж хардгаараа онцлогтой — энэхүү онцгой авьяас нь ямар ч үед инээдэмтэй зүйл олж чаддагаараа илэрнэ.

	Дөрөв дэх нь ноднинхон татагдсан залуухан, доожоогүй шинэ цэрэг, аянд анх удаа явж байгаа нь энэ. Утаан дунд, оготор дээл нь одоохон омойчихмоор галд ойрхон зогссон тэр бээр хормойгоо ярж, майга хөлөө алцайн их л маадгар байхыг үзвэл сэтгэл хангалуун байгаа бололтой.

	Галаас нэлээн зайтай, мод зорж суугаа тав дахь цэргийг Жданов гуай гэнэ. Жданов батарей дотроо хамгийн ахмад, бүх цэргийг татагдахаас нь эхлэн мэдэх тул цэргүүд түүнийг ийнхүү ахайлдаг болсон юм. Түүнийг архи тамхи амандаа ч хүргэдэггүй, тоглоом наадамд шохоорхдоггүй (ядаж оймсоо ч мөрийд тавьдаггүй) хараал ширээл тавьдаггүй гэлцэнэ. Тэр бээр алба ажлын чөлөөнд гутал оёх буюу баяраар сүм хийдэд очиж ганц зоосны лаа бурханд өргөж арай чамай үсэглэн гаргаж уншдаг ганц мэддэг мөргөлийн номоо уншина. Цэргүүдтэй нэг их холилдохгүй, насаар дүү боловч цол хэргэм дээгүүр нэгтэйд нь хөндий ёсорхуу харьцах бөгөөд, архи амсахгүйн учир зиндааныхантайгаа тэр болгон нийлэх шалтаг үл олдоно. Харин шинэ залуу цэргүүдэд голоосоо хайртай, тэднийг өмгөөлөн хамгаалж цэргийн заавар дүрмээс уншин ямагт тусална. Байгаа хорин таван рублиэ мөнгөний хэрэгцээтэй нэгэнд нь дуртайяа зээлдүүлдэгт нь батарей даяар түүнийг хөрөнгөтөн гэж тооцно. Арван жилийн өмнө шинэ цэрэгт ирээд хуучин архичин цэргүүдтэй хамт хамаг мөнгөө архинаас өгчхөөд байхад нь Жданов түүний ийнхүү шалдаа буусныг мэдэж, дуудаж авчраад зад загнаснаар барахгүй зодож цэргийн дүрэм уншиж цэрэгт яаж амиа аргацаадаг тухай номлоод явуулахдаа нүцгэрчихсэн надад нэг цамц, тавин, зоос өгч билээ гэж мөнөөх бага дарга Максимов ярьдаг сан. “Тэр л намайг хүн болгосон юм шүү гэж” Максимов хаа ч байсан их л хүндэтгэн талархаж ярина. Тэр бас шинэ цэрэг ирэхээс нь өмгөөлөн тэтгэдэг байсан, Веленчукийг мөнөөхөн шинель алдах үед нь тусалснаар зогсохгүй харин таван жил алба хаахдаа мөн ч олон амьтны аминд орсон билээ.

	Цэргийн газар түүн шиг мэдлэгтэй, зоригтой, сахилгатай цэрэг үгүй бөгөөд арван таван жил ахлах бууч яваа хэр нь бага дарга болгоно гэхэд даанч номой, унжгар эр билээ. Ждановын ганц хужир нь дуу бөгөөд зарим дуунд онцгой дуртай, хэдийнээ л баахан залуу цэргүүдийн дунд зогсчихсон өөрөө дуулж чадахгүй хэр нь оготор дээлийнхээ халаасанд гараа хийж, нүдээ аниад дууны аяар тэргүүнээ хөдөлгөх төдийгөөр даган баясаж байдаг сан. Яагаад ч юм бүү мэд өөр хэн ч чадамгүй шанаа түүшийнх нь энэхүү жигдхэн хөдөлгөөнд сэтгэлийнх нь ихээхэн догдлол илэрдгийг би харсан юм. Сар шувууных шиг цал буурал толгой, будаж харлуулсан сахал, нар салхинд борлосон үрчлээстэй нүүр нь түүнийг догшин сүртэй болгох төдий ч дүрлэгэр нүдийг нь, ялангуяа нүдээрээ инээмсэглэн байхыг нь (хэзээ ч жуумалздаггүй хүн сэн) тулаад харвал ёстой л хүүхэд шиг гайхмаар бодь хүн байлаа.

	 

	IV

	— Ээ чааваас! Гаансаа мартчихаж мөн ч гай яа даа, нөхөд минь гэж Веленчук дахиад л хэлэв.

	— Эрхэм та ороовол яасан юм бэ? гэж Чикин амаа мурийлган нүдээ ирмээд: — Би гэртээ дандаа л тэгж татдаг, амттайг нь яана аа гэв.

	Мэдээж хэрэг, цөмөөрөө учиргүй инээлдэв.

	Ингэтэл Максимов гэнэт тэдний инээлдэхийг үл тоон,

	— Гаансаа мартсан, гэж хэлснээ дарга хүний омогтой байдлаар зүүн гарын алгандаа гаансаа цохингуутаа, — Ингэхэд Веленчук, чи хаашаа алга болсон бэ, хөөе? гэв.

	Веленчук түүн рүү эргэж ёслох гэснээ болив.

	— Босоогоороо унтаад байгааг үзэхэд өчигдрийн чинь согтуу гараагүй бололтой. Ингэлээ гээд та нарт сайн юм болохгүй л байх.

	— Ганц балга архи уусан байвал Федор Максимыч та намайг яавал яатугай. Яаснаа би өөрөө ч үл мэднэ. Ер нь яалаа ч гэж уух билээ дээ! гэж Веленчук өчив.

	— Харин тийм л дээ. Та нараас болж дарга нарт би л донгодуулдаг. Гэтэл та нар гэж засрахгүй завхарсан амьтад хэмээн бэлэн цэцэн үгтэй Максимов баахан тайвшрангуй өгүүлэв.

	Веленчук түр дуугүй байснаа шилээ маажиж хэнд ч хэлж буй нь мэдэгдэхгүйгээр:

	— Нээрээ хачин юм шүү нөхөд минь! Арван зургаан жил алба хаахдаа би ийм юм үзсэнгүй. Жагсах тушаал өгч байхад юу ч болоогүй л байсан, гэнэтхэн нөгөөдөх чинь намайг их бууны байранд бариад авлаа шүү, барьж авах мөртөө дарж унаад л гүйцэх нь тэр... Тэгээд нөхөд минь яаж унтсанаа ч мэдээгүй шүү! Үхсэн мэт унтах гэгч л тэр биз гэв.

	Антонов гутлаа өмсөх зуураа:

	— Би ч чамайг арай чамай сэрээсэн шүү. Яаж ч татаж дугтраад байхад мод шиг юм байгаад байсан! гэв.

	— За тэр дээ согтуу байсан бол ч бас яана гэх вэ, гэж Веленчук хэлэв.

	Тэгтэл Чикин

	— Манай нутагт нэг эмгэн байлаа, тэр хоёр жил пийшингээсээ буугаагүй юм. Түүнийг унтаж байгаа юм бодоод нэг удаа сэрээх гэтэл үхчихсэн байсан юм. Гэтэл цөмөөрөө л унтаж байгаа юм бодоод байдаг. Ингэдэг л юм даа эрхэм минь! гэж өгүүлэв.

	Максимов над руу харж инээмсэглэх зуураа

	— Алив Чикин чи чөлөөгөөр явахдаа яаж холиож байснаа яриач гэж хэлэх нь “Бас нэг солиотой нөхрийн яриа сонсохгүй юу?” гэсэн шиг санагдав.

	— Холиох ч юу байх вэ дээ, Феодор Максимыч минь! гээд Чикин над руу хяламхийснээ Гавхааз гэж байдаг л гэсэн юм даа гэв.

	— Харин тэгээд яагаа вэ дээ! Маяглаад яах вэ... тэдэнд яаж даналзсанаа яриадах. 

	Чикин нэг юмаа олон дахин ярьсан хүний байртай хурдан хурдан өгүүлэх нь:

	— Даналзах нь ч даналзсаан. Та нар аль хэр суудаг вэ гэхээр нь би, за эрхэм минь аятайхан л байдаг даа. Хоол унд башийтлаа авдаг, өглөө оройд цэрэг бүр аяга шиколат, өдрийн хоолоор амттай аргагүй арвайтай шөл ууж, нэг тагш мадера архиар даруулдаг юм. Шилгүйгээр дөчин хоёр байдаг Дивирьегийн Мадера шүү гэчихсэн юм.

	— Сүрхий мадера яа! Ёстой л мадера юм даа! гээд Веленчук адтай чанга инээв.

	Хүмүүсийн инээд намдсаны хойно Максимов дахиад л шалгааж: 

	— За тэгвэл Азийнхны тухай юу ярьсан гэдэг бил ээ? гэхэд Чикин бөхийж модоор цог олин авч тамхиа асаагаад сонсож буй хүмүүс тэсэж ядан нам гүм болсныг мэдээгүй юм шиг гаансаа удаан тамшаалан соров. Ханатлаа сорсны хойно цогоо хаяж малгайгаа шил рүүгээ дарснаа мушилзаж өгүүлсэн нь:

	— Хүү минь танай тэр Гавхазад чинь хүн зоддог черкес ч бил үү, турк ч бил үү тийм улс байдаг уу? гэж байна. Тэгэхлээр нь би: — Эрхэм минь, манай тэндхийн черкес гэдэг чинь ганц биш олон янз шүү. Хадат ууланд сууж талхны оронд хайрга чулуу иддэг тавлинчууд гэж бий. Тэд бол гуалингийн чинээ гулигар амьтад духандаа ганц нүдтэй, улаан малгайтай тэр нь яг л эрхэм таны малгай шиг улалзаж байдаг гэсэн юм гэж Чикин хэлээд үнэхээр нэг хөгийн улаан оройтой малгай өмссөн шинэ цэргийг заав.

	Шинэ цэрэг санаандгүй ийм хэлүүлсэндээ суун тусаж, өвдгөө алгадан эг маггүй хөхөрч түүндээ хахан цацан “ёстой л тавиланчууд байна даа” гэж арай чамай өгүүлэв. Чикин ухасхийж малгайгаа духдуулаад, — Бас мумрууд гэж байдаг. Тэд харин жижигхэн ихэр хүмүүс. Хос хосоороо гар гараасаа залгалдаад мориноос хурдан гүйдэг юм гэлээ. Тэгсэн чинь “үгүй, хүү минь төрөхдөө л тийнхүү хөтлөлцөж төрдөг хэрэг үү” гэж байна гээд Чикин тариачин эрийг дуурайн бүдүүн дуугаар өгүүлээд, — “Тийм дээ эрхэм минь заяаны тийм юм. Залгалдсан гарыг нь салгачихвал хятадын малгайг хуу татахад цус гоождог шиг л цус урсаад ирдэг юм” гэлээ. Тэгсэн чинь, “хүү минь тэр чинь яаж зоддог байна” гэж байна. — Яах вэ дээ өөрийг чинь бол барьж авах мөртөө гэдсийг чинь хүү татаж өлөнг нь гарт чинь ороогоод байхгүй юу, тэгэх тусам л чи инээсээр байгаад үхчихнэ дээ” гэлээ.

	— Тэд тэгээд Чикин чамд үнэмшээд л байх юм уу гэж Максимов мушилзан асуухад бусад нь элгээ хөштөл хөхрөлдөж байв.

	— Бурхан үзэг, Феодор Максимыч минь итгэхээр барах уу, ер юм бүхэнд итгэж байдаг хачин гэнэн хүмүүс шүү дээ. Тэгсэн атлаа эрхэм минь зунжин мөнх цастай байдаг Хизбек гэж уул бий гэхэд яаж дооглоно гээ! “Залуу минь чи юу гэж залаад байгаа юм бэ, тийм том уулын цас нь хайлахгүй гэж байх уу. Манай энд чинь хүү минь, дулаараад ирэхлээр өндөрхөн довын цас түрүүлж хайлчхаад харин нуга жалгын цас л байж байдаг шүү дээ” гэлцдэг юм. Хачин шүү! гэж Чикин өгүүлээд нүдээ ирмэв.

	 

	V

	Наран нэлээд хөөрч сүүн цагаан мананг нэвтлэн гийгүүлж газар тэнгэрийн савслага ялгаран алс тийшээ тэлсээр. Хуурмаг манан хөшиглөн цайвалзана.

	Өмнө маань модыг нь огтолсон ойн цаана нэгэн том ойн чөлөө үзэгдэнэ. Тэр чөлөөний зүг бүрд түүдэг галын хар бараан, сүүн цагаан, улаан ягаан утаа суунаглаж хачин хэлбэртэй цайвар манан хөшиглөнө. Тэртээ алсад хэсэг морьтой татаарууд үзэгдэж манайхны оготор буу, тэдний винтов, их бууны хааяа дуугарах нь сонсогдоно.

	Санаа амарлингуй Хлопов ахмадын хэлдгээр “Энэ бол тулаан биш тоглоом” байлаа.

	Биднийг хамгаалж байсан буучдын есдүгээр онцгой сумангийн дарга манай их буунууд дээр ирснээ биднээс зургаан зуу гаруй сажин зайтай, ойн захаар явж байгаа гурван морьтон татаарыг заан явган цэргийн дарга нар их буугаар буудахыг сонирхдог зангаар тэдэн рүү нэг сум юм уу гранат явуулаач гэж гуйв.

	Тэр бээр миний мөрөн дээгүүр зааж ялдам итгэлтэй инээмсэглэн:

	— Тэр хоёр модыг хараач, тэнд нэг цагаан морьтой хар малгайтай хүн, ард нь бас хоёр явж байна. Харав уу? Тэднийг нэг сайн... болдоггүй юм уу гэв.

	Айхавтар хурц нүдтэй Антонов бидэн рүү ирж, зууж явсан гаансаа ардаа нуугаад, —  Бас тэр ойн захад гурав явж байна. Түрүүчийнх нь винтовоо хуйнаасаа гаргаад ирлээ. Яг үнэн шүү эрхэм дээдэс ээ! гэв.

	— Хүүе буудчихлаа шүү нөхөд минь! Утаа манараад явчихлаа гэж бидний ард зогсож байсан цэргүүд дундаас Веленчук дуугарлаа.

	— Цус чинь манайхныг буудаж байгаа даг шүү гэж өөр цэрэг өгүүлэв.

	Гурав дахь нь 

	— Хараач тэр ойгоос хэчнээн олноороо гарч ирнэ вэ? Буу зоох газар эрж байгаа юм биш үү? Дунд руу нь нэг гранат тавьчихвал ганц болгох юм даа гэв. 

	Чикин,

	— Эрхэм ээ, тэр хүртэл хэдий зайтай гэж бодож байна гэж асуув.

	— Таван зуу, таван зуун хорин сажинаас хэтрэхгүй гэж Максимов бусдын адил буудах сан гэж тэсгэлгүй хүсэж байгаа атлаа өөртөө хэлж байгаа мэт хэнэггүй өгүүлээд, — Их буугаа дөчин таваар чиглүүлээд нэг авчихад ёстой дунд нь бууна даа гэв. Суман дарга намайг бас л шавдуулсан хэвээр:

	— Нээрэн энэ баарцаг дунд чиглүүлбэл нэгийг нь ч атугай онох вий. Хараач, одоо энэ бөөгнөрсөн дээр нь хурдхан буудах тушаал өгөөч гэлээ.

	— Бушуу чиглүүлэх тушаал өгнө үү? гэж Антонов гэнэт баргил хорсголонтой дуугаар асуув.

	Үнэнийг хэлэхэд би ч бас тэгээсэй гэж бодож байсан тул хоёрдугаар их бууг чиглүүлэх тушаал өгөв.

	Намайг хэлж дуусав уу үгүй юу хэдийн нэг сум тавьчихсан, Антонов бууны хацарт наалдан, зоон дээр нь хоёр бүдүүн хуруугаа тавиад зүүн баруун тийш нь чиглүүлэх тушаал өгч байв.

	— Арай зүүгээр, зүүгээр жаахан баруунаар, ахмад ахиад ялимгүй, уухай даа гээд их бардмаар буунаас холдлоо.

	Явган цэргийн дарга Максимов бид гурав уван цуван их бууны хараа шагайж дор бүрнээ тэгж ингэж бууд хэмээлцэв.

	— Яах аргагүй давна даа гэж Антоновын мөрөн дээгүүр харж байгаа учраас давахыг яагаад ч мэдэхийн аргагүй Веленчук шагшран өгүүлээд

	— Давна шүү, нээрээ, яг тэр модыг онолоо доо нөхөд минь гэв.

	— Галлаад! гэж би тушаав.

	Буучид ч хойшилцгоолоо. Антонов сумны нисэлтийг харахаар гүйх хооронд бууны амнаас гал утаа манасхийж, зэс төмрийн дуу ян хийх нь сонсогдов. Мөн тэрхэн агшнаа дарь хүхэр үнэртэж буун дууны гайхамшигт нүргээн дундаас төмөр шунгинан, цахилгаан мэт цойлох сумны дуу тодорсноо нам гүм дунд тэртээ алсад замхрав.

	Хэсэг морьтой хүмүүсээс нэлээд хойгуур цайвар утаа манасхийж, татаарууд огло үсрэлдэн зайлсан хойно тэсрэлтийн чимээ нь бидэнд сонсогдов.

	«Мөн лут аа! Тэр зугтаж байгааг нь. Золигууд чинь айж байх шив!” гэлцэн шоолон ярилцах дуу буучид, явган цэргүүд дундаас гарав. Веленчук:

	— Бяцхан доошлуулсан бол яг тусах байлаа. Мод ононо гэж хэлсээр байтал, яг л давуулчихлаа гэв.

	 

	VI

	Татаарууд гранат хараад хэрхэн дутаасан, тэд яагаад түүгээр явж байсан, ер нь ойд олуулаа байгаа эсэх тухай ярилцаж байгаа цэргүүдийг орхин суман даргын хамт хэдэн алхам холдож нэгэн модны доор суугаад түүний амласан махан шанзыг хүлээж суув.

	Суман дарга Болхов бол хорооны “бонжуур” хочтой офицеруудын нэг юм. Тэр бээр хөрөнгө зөөртэй, урьд торгон цэрэгт алба хааж байсан, францаар ярьдаг хүн байлаа. Ингэлээ ч гэсэн нөхөд нь түүнд хайртай. Сүрхий ухаантай, юмны эвийг олдгийнхоо хувьд петербургийн сюртук өмсөж, сайн хоол идэж, францаар ярихаас гадна бусад дарга нарын дургүйг тэгтлээ хүргэдэггүй хүн байв. Бид хоёр, цаг агаар, цэрэг дайны явдал, хэн хэнийхээ таньдаг дарга нарын тухай аахар шаахар юм асууж ярилцсаар үзэл бодол, үг яриа дүйх улс гэдгээ мэдмэгц бүр өөриймсгөөр дотночлон ярилцахад хүрэв. Ер нь Кавказад уулзсан адил зиндааны хүмүүсийн хооронд: Та яагаад энд ирсэн бэ? гэдэг асуулт ярилцаагүй мөртөө гарч ирдэг жамтай тул Болхов ч мөн миний энэхүү асуугаагүй асуултад хариулах гэж буй бололтой:

	— Энэ алба хэзээ дуусдаг бол? Мөн ч уйтгартай юм даа! гэж залхуутайяа өгүүлэв.

	— Надад уйтгарласан юм алга. Штабт бол бүр ч залхуутай шүү гэж миний хэлэхэд:

	— Өө, штабт ч бүр долоон дор л доо. Үгүй нээрэн энэ бүхэн хэзээ нэг дуусах юм бол гэж эгдүүтэйгээр хэлэв.

	— Та дуусаасай гээд байгаа юм уу гэж би асуулаа.

	— Бүгд, нэгмөсөн дуусаасай билээ!.. Хөөе Николаев, шанз бэлэн болж байна уу? гэж асуув.

	— Кавказад тийм дургүй юм бол та юунд ийшээ зүглэсэн хүн бэ? гэсэнд тэрээр илэн далангүйгээр:

	— Улсын амнаас болоод ч гэх үү дээ. Орост, Кавказыг аз нь харьсан хүмүүсийг ивээдэг жаргалын орон гэсэн гайхалтай домог шиг юм ярьдаг юм гэв.

	— Энэ ч харин ортой шүү. Бидний олонх нь... гэтэл тэр миний яриаг таслан.

	— Харамсалтай нь, хүний ам дагаж Кавказад ирсэн бид цөмөөрөө алд дэлэм алдаж байгаа юм даа. Чухамдаа, дурлал нь бүтэлгүйтэж, үйлс нь хазайгсад Казань юм уу Калугад явахаасаа илүү Кавказ руу алба хаахаар тэмүүлдгийн учрыг би тун ч ойлгохгүй юм. Орост Кавказыг мөнхөд цайвалзах цас мөс, ширүүн урсгалт голууд, эсгий нөмрөг, чинжаал хутга, черкес хүүхнээр дүүрсэн, сүртэй сайхан газар орноор дүрслэх юм. Гэтэл үнэндээ энэ газарт нь зугаатай юм ер алга. Тэр онгон мөс цасанд нь бид хэзээ ч очиж үзээгүй, очлоо ч гэсэн олигтой юм ер үгүй, бас кавказ маань Ставрополь, Тифлис зэрэг мужтай гэдгийг наад зах нь мэддэг ч болоосой гэхэд нь би инээж:

	— Чухам аа. Бид Орост байхдаа Кавказийг байгаагаас нь тэс өөрөөр боддог. Та ч гэсэн урьд нь тэгж байсан биз дээ? Муу мэддэг хэлээр уншсан шүлэг хэрээсээ дээгүүр санагддаг аа даа? Гэтэл тэр бас л миний яриаг таслан:

	— Үнэндээ мэдэхгүй юм даа. Харин энэ Кавказад л ёстой шал дургүй хүрч байна гэлээ.

	— Үгүй дээ. Кавказ надад одоо ч гэсэн сайхан санагддаг, гэхдээ л... гэвэл тэр дургүй нь хүрсэн бололтой,

	— Сайхан байж болно оо. Харин Кавказад, би л идээшихгүй юм гэдгээ осолгүй мэдэж байна гэв.

	— Юунаас болоод? гэж дуугүй байхын оронд асуулаа.

	— Яагаад гэвэл нэгд тэр намайг хуурчээ. Хүний ам даган, эдгээж анагаахаар ирсэн согог бүхэн маань урьд нь нэгэн том шатан дээр байсан гэвэл эдүгээ гишгүүр бүхэн дээрээ сая жаваа өчүүхэн түгшүүр, зовлон гутамшиг, доромжлол бүхий бяцхан бохир шатнаа буужээ. Хоёрт гэвэл, миний бие зан суртахуунаар өдөр ирэх тутам доройтон уруудаж, гол нь би энд албандаа тэнцэхгүй санагдаад байх болчихлоо. Би аюулыг тэсвэрлэж чадахгүй... ерөөсөө л хулчгар эр юм гэснээ түр азнан над руу хараад, — Тоглоом ч үгүй шүү гэлээ.

	Ийнхүү асуугаагүй байхад үнэнээ хэлсэнд нь би маш гайхсан боловч ярьж байгаа хүнийхээ сэтгэлийг бодон өмнөөс нь сөргөсөнгүй, харин иймэрхүү тохиолдолд заавал тэгдэгчлэн өөрөө хэлснээ үгүйсгэнэ гэж бодож суулаа. Тэр яриагаа үргэлжлүүлэн:

	— Дайн тулаан гэгчийг чинь би сая л үзэж байна гээд өнгөрсөн үдэш юу болсныг та төсөөлөх ч үгүй гэснээ манай суманг цуваанд гаргах тушаал гарсныг даргын туслахаас дуулаад зотон шиг хувхай цайж, дуугарч чадахгүй болчихлоо. Ай бас яаж зовж хоносныг та яахан мэднэ! Айснаас бууралтдаг нь үнэн бол өдийд би цав цагаан толгойтой болчих байсаан. Алуулах хүн ч нэгэн шөнийн дотор миний зовсон шиг зовдоггүй биз ээ. Одоо ч гэсэн, шөнийг бодвол дотор бага зэрэг уужирсан ч энд ёстой ийм л байна гээд цээжин тус газраа нударга зангидан эргүүлэв. Тэгснээ, энд ийм аюултай юм болж байхад би өөрөө сонгинотой шанз идсэн шиг их л зугаатай байна гэж баталж суудаг нь бүр ч хөгтэй юм. Аль вэ, Николаев, дарс байна уу гээд эвшээлгэв. Энэхэн үед,

	— Хүүе нөхөд өө нөгөөдөх чинь! гэж нэгэн цэрэг сандран дуугарсанд бүгдээрээ алсад байгаа ойн чөлөө рүү харав.

	Алсад цэнхэр утаа манаран босож, салхинд улам томрон нүүгэлтэж байлаа. Дайсан биднийг бууджээ гэдгийг ухаармагц, энэ агшинд харагдаж байгаа бүхэн нэг л сүр бараатай болоод явчихлаа. Цахалж тавьсан буунууд түүдэг галын утаа, хөх тэнгэр, их бууны ногоон суурь, Николаевын сахалтай хүрэн бор царай энэ бүхэн бууны амнаас нэгэнт гараад хоосон зайд шунгинан нисэх их бууны сум шууд цээж рүү минь чиглэж яваа ч юм бил үү гэж бодогдоод явчихлаа.

	— Та дарс хаанаас олоо вэ? гэж би Болховоос асуух аядсан боловч дотроо хоёрхон зүйлийг бодож байлаа: Нэг нь бурхан минь намайг зовоохгүй шиг л алаасай билээ гэх, нөгөө нь сум өнгөрөх үед бөхийлгүй харин инээж байх юм шүү гэх бөгөөд яг энэ агшинд нэг юм толгой дээгүүр ёрын муухай шунгинан өнгөрч хоёр алхмын цаана сум чимээтэйгээр ойчив. Энэ үед Болхов над руу эргэж тун ч хэнэггүйгээр

	— Ухаандаа би Наполеон юм уу, Фридрих байсан бол заавал нэг инээдтэй юм хэлэх байсан даа гэхэд нь би саяын өнгөрсөн аюулаас болж сэтгэл түгшсэнээ нууж ядан

	— Харин ч та тун саяхан хэлчихлээ шүү дээ гэв.

	— Хэлснийг бичээд авах хүн алга даа.

	— Би бичиж авна аа.

	Та бичлээ ч гэсэн Мищенковын хэлдгээр өөлж муулах л гэж бичнэ биз дээ гэж тэрээр инээмсэглэн өгүүлэв. Энэ үед бидний ард байсан Антонов хорсон нулимж:

	— Еэ хараал хүрмэр! Ялихгүй давчихлаа гэв.

	Түүний ийнхүү гэнэн цагаанаар харамсан гаслахыг сонсмогц, миний ийнхүү айдаггүй хүн болох гэж маяглах бидний хуурмаг яриа арчаагүй тэнэг бодогдоод явчихлаа. 

	 

	VII

	Үнэхээр ч дайсан мөнөөхөн татааруудын яваад байсан газар хоёр их буу зоочхоод хорь гучин минут болоод л манай модчид руу сум тавьж байв. Манай салааг ойн чөлөө рүү гаргаж, хариу буудах тушаал өгөв. Ойн захаас буун дуу сонсогдон утаа манарч, сум шунгинан хойно урд тусна. Гэвч дайсны сум онож тусахгүй тул гарз хохиролгүй байв.

	Их буучид хэзээний сайн эрс гэдгээ үзүүлж, буугаа шаламгай сумлаж, утаа гарсан зүг чиглүүлэнгээ санаа амар шог үг хоорондоо шидэлцэнэ. Хамгаалах сумангийн явган цэргүүд ээлжээ хүлээн бидний ойролцоо таг чиг хэвтэцгээнэ. Модчид л хийдгээ хийж ой дотор сүхний хангинах дуу улам ч ширүүсэн түргэсэж, гагцхүү сум шунгинахад таг чиг болж үхсэн мэт нам гүмийн дундаас “Нөхөд өө, зайлаарай!” гэх тийм ч тайван бус дуу гарч, түүдэг гал, навчсан гишүүг дамжин цойлох сумыг цөмөөрөө ширтэнэ. Манан өндөрт хөөрч үүл болоод гүн хөх тэнгэрт аажмаар замхрахад нарны хурц гэрэлд ган жад, зэс голтой их буу, хайлж байгаа цас, цан хяруу тэргүүтэн хөгжилтэйеэ гялбалзана. Өглөөний цэвэр хүйтэн агаар хаврын нарнаа бүлээсэн хамар цоргиж, хатаж гандсан навчнаа гэрэл сүүдрийн чуулган хуралдан гялалзаж, дардан зам дээр тэрэгний дугуй, тахны мөр дурайж харагдана.

	Цэргүүдийн дотор хөл хөдөлгөөн илт ихсэв. Зүг бүрээс цэнхэр утаа байн байн манасхийж буун дуу гарна. Морин цэргүүд жадны залмыг сагсалзуулан эгнээгээр урагш давшин гарч ирэхэд араас нь явган цэргийн сумангийнхан дуу гаргаж мод ачсан тэрэгнүүдийн хамт зээглэн жагсав. Манай салаанд генерал ирж ухрах тушаал буулгалаа. Дайсан бут сөөгийн араас манай зүүн жигүүрээр буудан их л сандаргав. Зүүн талд харагдах ойн зүгээс сум шунгинан буудаж эхлэв. Сум энд тэнд тусаж нэг нь их бууны сууринд туслаа. Бидний хажууд отож хэвтсэн хамгаалалтын явган цэргийнхэн шуугилдан босож буу зэвсгээ бэлтгэн эгнэв. Буу тачигнан сум асгарав. Бид ч ухран Кавказад байдагчлан ёстой л жинхэнэ хэрэг мандах нь тэр ээ.

	Явган цэргийнхэн их бууны сумнаас айдаг шиг их буучид ерийн бууны суманд дургүй нь илт байлаа. Антонов хөмсөг зангиджээ. Чикин сумны шунгинах дууг дуурайн дуугарч, шоолох боловч бас л эмээх янзтай. Тэр бээр нэг сум өнгөрснийг “яасан яаруу юм” нөгөөг нь “зөгий шиг” гэх бөгөөд бидний дээгүүр нэг л удаан өрөвдмөөр улин өнгөрсөн бас нэг сумыг “өнчин юм уу” гэж нийтийг инээлгэв.

	Өнөө шинэ цэрэг ийм юм үзээгүй амьтан тул сум өнгөрөх тоолон толгой бөхийлгөж хүзүүгээ гүрдийлгэн цэргүүдийг инээлгэх бөгөөд цаадуул нь: “Чи яагаад нахилзаад байна, танил чинь юм уу?” гэлцэнэ. Аюулыг юманд боддоггүй Веленчук хүртэл их л сэтгэл түгшин манайхан сум ирж байгаа зүг рүү галт сум тавихгүйд нь уурлаж байгаа бололтой “Тэр биднийг юунд ийнхүү өчиггүй балбана вэ? Их буугаа эргүүлээд галт сумаар ганц балбачихад л нам болох юм сан” гэж дургүйцэн үглэнэ.

	Нээрээ ч ингэх болоод байсан тул би эцсийн гранатаа тавиад галт сумаа цэнэглэх тушаал өглөө. Антонов саяхан буудсан бууг сүмбэдэхээр сүмбэ барьсаар утаан дундуур ирэхдээ

	— Галт сум! гэж баясан хашхирав.

	Яг энэ агшинд сум шунгинан ирж архан талд нэг юм пүдхийтэл оноодохлоо. Дотор пал хийгээд явчхав. “Манайхны нэгийг оночихлоо доо” гэж би бодсон атлаа муу юм зөгнөөд эргэж харж чадахгүй байв. Нээрээ ч тийнхүү битүү дуугарах чимээ гарсан хойно нэг хүн түсхийтэл ойчиж “ёо ёо” хэмээн дотор арзасхийтэл хашхирах сонсогдов. “Ах дүү нар минь, тусчихлаа” гэхийг дуугаар нь танив. Энэ бол Веленчук байлаа. Тэр тэрэг, буу хоёрын хооронд ойчжээ. Барьж явсан уутаа хөсөр хаяжээ. Дух нь нэлэнхийдээ цусанд бялдаж, баруун нүд хамар дээгүүр нь өтгөн улаан цус годгодно. Гэдсэндээ шарх олсноос нь бараг цус гараагүй атал ойчихдоо хожуулд духаа хага ярсан байжээ.

	Үүнийг бүр хожуу мэдсэн бөгөөд эхлээд бол нэг бөөн юм, найгүй их цус л үзсэн санагдана.

	Буу цэнэглэж байсан цэргүүдийн нэг нь ч дуугарсангүй. Харин шинэ цэрэг л “цусыг нь хараач” гэх шиг болсонд Антонов хөмсөг зангидан ууртайгаар хахирав. Ер нь үхлийн тухай бодол хүн бүрийн сэтгэлд зурсхийсэн нь илт байлаа. Хүн бүр дор дорынхоо ажлыг улам ч шамдан хийж эхлэв. Их бууг нүд ирмэхийн зуур цэнэглэж, ахлагч галт сум авч ирэхдээ шархтай хүн ёолон хэвтэж байгаа газраас хоёр алхам холуур тойрон гарч байлаа.

	 

	VIII

	Дайн цөвд орж явсан хүн бүр, хэн нэгний алагдсан буюу шархадсан газраас ихэд цээрлэн сэжиглэдэг зохисгүй боловч хачин бодлыг амсаж байдаг билээ. Веленчукийг өргөж, тэргэнд ачих гэхэд цэргүүд ч эхний үед мөн тийнхүү сэжиглэж байлаа. Жданов шархтан руу ууртай хүрч очоод улам чангаар бархирахыг нь үл хайхран сугаар нь тэвэрч өргөнгөө: — “Яагаад хөшицгөөчхөв! Өргөлцөөч!” гэсэнд зарим нь илүүдлээ гэмээр арваад хүн шархтныг бүчив. Дөнгөж газраас өндийлгөв үү үгүй юу Веленчук муухай хашхиран тэлчлэв. Антонов хөлөөс нь эв хавгүй зуурч,

	— Юу гэж туулай шиг чарлаад байсан юм бэ? Наана чинь хаячих гээ юү гэвэл шархтан нам болж хааяа “Ай би үхэх нь ээ! Ёо ёо ах дүү минь!” гэнэ.

	Түүнийг тэргэн дээр тавимагц бүр ёолж яншихаа болиод нөхөдтэйгөө салах ёс хийж байгаа бололтой аяархан боловч саруулхан тод дуугаар нэг юм ярьж байлаа.

	Дайн тулааны газар хэн ч шархтай хүн харах дургүй байдаг тул би ч гэсэн хурдхан холдохын түүс болж түүнийг боолтын газар хүргэж өг гэж тушаагаад их буу руу очив. Удсан ч үгүй Веленчук дуудуулж байна гэхээр нь тэрэг рүү буцаж очлоо.

	Шархтан хашлаганы хоёр ирмэгээс тас зуураад хэвтэж байлаа. Эрүүл өргөн нүүр нь энэхэн зуур хувирч, турж эцээд хэдэн насаар хөгширсөн мэт болж, хорхийж цайсан уруулаа тас зуугаад гүйлгэнүүр дүйнгэ харц нь нэг л их тунгалаг тайван болоод цус болсон дух, хамар дээр нь үхлийн ёр нэгэнт илэрчээ.

	Тэр бээр, ялимгүй хөдлөхөд ч жигтэйхэн өвдөж зовуурилж байгаагаа үл хайхран, зүүн хөлдөө уясан мөнгөтэй бүслүүр хэтэвчийг авч өгөөч гэлээ.

	Гутлыг нь сугалж, хэтэвчийг нь тайлж байхад чийрэг гэгчийн нүцгэн цагаан хөлийг нь харахаас ёозгүй оргиод байв.

	Хэтэвчийг аваад сарвайтал, түүний өгүүлсэн нь:

	— Наана чинь гурван мөнгөн янчаан, тавин зоос бий. Та тэгээд хадгалж байна биз дээ гэв.

	Тэрэг хөдөлтөл зогсоож:

	— Би Сулимовский поручикт шинель янзалж өгсөн юм. — Тэр эрхэм надад хоёр мөнгөн зоос хайрласан юм. Нэг зоос хагасаар нь би товч авчихсан, үлдсэн нь миний товчтой уутанд бий. Түүнийг өгчхөөрэй гэв.

	— За тэгье, хурдхан эдгээрэй нөхөр минь! гэв.

	Тэр бээр үгийн ч хариугүй тэрэг хөдөлмөгц дахиад л үстэй толгой өрвөсхийм муухай дуугаар бархиран ёолж гарлаа. Үхлийн шороо нэгэнт пурхийсэн тул одоо сэтгэл хатамжлах хэрэггүй болов хэмээн ийнхүү санаан зоргоор бархиран тайтгарч байгаа нь тэр.

	 

	IX

	— Хөөе чи хаа очих нь вэ? Буцаад! Хаашаа явж байна вэ? гэж нөөц төөнүүрээ сугавчилж, нарийн мод бариад шархтан хүргэх тэрэг даган хэнэггүй алхсан шинэ цэргийн араас би хашхирлаа

	Гэтэл тэр цэрэг зэрвэс эргэж харснаа амандаа бувтнаад цааш явсанд, түүнийг авчруулахаар нэг цэрэг явуулахаас аргагүй болов. Тэр бээр улаан малгайгаа авч, над руу хараад маанаг юм шиг инээв.

	— Чи хаашаа явав аа? гэж би асуулаа.

	— Хуаран руу явсан юм

	— Юугаа хийх гэж?

	— Юу юу хийх гэж Веленчук шархадчихаад байхад гээд дахин инээмсэглэв.

	— Тэр чамд ямар хүртээлтэй юм бэ? Чи энд хоцрох ёстой гэсэнд тэр бээр намайг гайхан харснаа мөн л хэнэггүй, малгайгаа өмсөөд байр луугаа явав.

	Манайхан азтай байлаа. Хасаг цэргүүд хийморьтой хөдөлж гурван татар олзлоод явган цэргүүд модоо базаан зургаахан хүн шархадсаны гадна их буучдаас ганц Веленчук, хоёр морь л гарзад гарсан байв. Харин гурван мод газрын модыг унагаан, ойг цэвэрлэсэн нь урьд ой нэлийн байсан газар танигдмааргүй болж, гарсан уудам чөлөөнд нь гал утаа манаран явган, морьтой цэргүүд холхилдоно. Бидний өглөө гаталсан оршуулгын газартай бяцхан горхи хүртэл дайсан биднийг их бага буугаар буудсаар байсан ч ухралт ерөнхийдөө гарз хохиролгүй өнгөрлөө. Ингээд хуарандаа бушуухан очиж байцаатай шөл, хавиргатай будаагаа идэх юм сан гэсэн шигээ бодож явтал манайхан гол дээр хориглолт гаргаж, К хорооны гуравдугаар батальон, их бууныхнаас манай салааг маргааш болтол байлга гэж генералын тушаал ирлээ. Мод, шархтан ачсан тэрэгнүүд, хасаг цэргүүд, их буучид, түлээ, буу мөрлөсөн явган цэргүүд шаагьтал дуулалдан дуу чимээтэйгээр өнгөрнө. Аюул өнгөрч амар жимэр болсны баяр хөөр хүн бүхний царайд үзэгдэнэ. Харин гуравдугаар батальоныхонтой хамт бид л ийнхүү баярлахыг маргааш болтол азнах болов.

	 

	X

	Биднийг бууныхаа дэргэд тэрэг чаргаа янзалж уяа шон зөөж байх хооронд явган цэргүүд буугаа тавьж, гал түлээд модны гишүү, эрдэнэ шишийн сүрлээр оромж барьчихсан будаагаа чанаж байлаа.

	Цайвгар цэнхэр үүлс тэнгэрээр нүүнэ. Нарийн ширхэгтэй бүүдгэр нойтон болсон манан газар, цэргүүдийн шинелийг норгож цагаан гэгээ тасран эргэн тойрон харуй бүрий болов. Хөл доороос мөн хүзүүнээс нойт оргихоос гадна энд тэндгүй яриа хөөрөө тасралтгүй үргэлжлэхийг сонсон, нялцгай шавар дундуур ходоод хоосон, энэхүү хүнд өдрийн дараа бие сэтгэл алжаан шанална. Бас Веленчук санаанаас гарахгүй, цэрэг явсан жирийн намтар нь бодогдоод болохгүй.

	Тэр сүүлчийн мөчөө хүртэл амьд ахуй үеийнх шигээ л саруул, тайван байж билээ. Ерөөс бурхны оронд очиход сүнс нь хорогдох юм даанч үгүй, шударга цагаан хүн байсан даа.

	— Амрыг айлтгая, ахмад таныг морилон ирж цай барь гэж байна гэж Николаев хэлэв.

	Би цахдуулж тавьсан буу, түүдэг галын дундуур мунгинан Николаевыг дагаж Болхов руу явахдаа аяга халуун цай ууж бүрзийсэн дотроо онгойтол аятайхан хөөрөлдөж авъя байз гэж бодож явлаа. Тэгтэл “За олов уу?” гэж дотор нь гал түлсэн эрдэнэ шишийн сүрлэн овоохойгоос Болховын асуух нь сонстов.

	— Аваад ирлээ, эрхэм дээдэс ээ! гэж Николаев баргил дуугаар өчив.

	Оромжийн дотор Болхов хуурай хэвнэг дээр энгэр заам задгай, толгой нүцгэн сууж байлаа. Халуун тогоонд цай даргилж, идээ зууш тавиастай, газар зоосон жад дээр лаа суурилуулжээ. Тэр ийнхүү тохижсоноо эргүүлэн харснаа “Ямар вэ?” гэж асуув. Нээрээ ч урцанд их л тохилог тул цай уух зуур, норж даарсан, харанхуйд жихүүцсэн Веленчукийн шархадсан зэргийг доорхноо мартав. Бид Москвагийн тухай, ерөөсөө Кавказад болж буй дайнтай ямар ч холбоогүй юм ярилцаж байлаа.

	Заримдаа байдагчлан яриа нэг хэсэг тасалдсаны дараа Болхов инээмсэглэн над руу харж:

	— Бидний өглөөний яриа танд их л хачин санагдсан биз дээ? гэлээ.

	— Үгүй шүү. Яалаа гэж? Харин та дэндүү илэн далангүй байгаа юм шиг санагдсан, гэтэл бид бүгдээрээ мэддэг атал ярих хэрэггүй юм байдаг шүү дээ.

	— Яалаа гэж? Үгүй шүү! Ингэж суухын оронд аюул осолгүй алба хаахгүй л бол ямар ч ядуу зүдүү гутамшигтай амьдралаар амьдар гэвэл би мөчийн төдий ч эргэлзэхгүй хүн дээ.

	— Тэгвэл та яагаад Орос руу явчихдаггүй юм гэлээ.

	— Яагаад? гэснээ, Аа хөөрхий! Би ч ингэх сэн гэж хэдийнээс бодсон юм аа. Одоо Анна, Владимир хоёрын одон зүүж, хошууч болохоос нааш Орост эргэж очишгүй. Ингэнэ ч гэж бодож ирсэн юм даа.

	— Энд алба хааж барахгүй нь шиг байна, гэж та өөрөө яриа биз дээ?

	— Тэгэх тусмаа л анх ирсэн чигээрээ Орост буцаад очиж бүр ч барахгүй. Энэ чинь Кавказад шавайгаа ханатал шагнуулах гэсэн хүнийг л ирдэг гэж Орост ярьдгийг Пассек, Слепцов зэрэг хүмүүс үнэхээрийн нотлоод өгсөн домог ярианы нэг юм шүү дээ. Биднийг ч бас ингээсэй гэж хүлээж, шаарддаг, гэтэл би энд хоёр жил байж, хоёр ч удаа дайлаар мордсон атлаа энгэр цоолоогүй байдаг. Ямар ч гэсэн би хошууч болж, Анна, Владимирын одонг зүүхээс нааш эндээс явахааргүй нэрэлхүү хүн дээ. Бүр болихдоо Гнилокишкинийг шагнаад надад хоосон байлаа гэж хүртэл дургүй хүрээд байгаа юм даа. За тэгэхээр, Кавказад хоёр жил байгаад шагнуулаагүй амьтан чинь талхыг нь худалддаг байсан миний ахлагч худалдаачин Котельников, Москвад байдаг садан авгай бас бус дээдсийн нүүрийг ер яаж харах болж байна? Угтаа тэр дээдэс язгууртныг би ч үздэггүй, тэд ч намайг нэг их юманд боддоггүй биз. Ингэтэл хүн бас хачин юм: би тэднийг огтхон ч тоодоггүй атлаа чухам тэднээс болж залуу сайхан насаа, аз жаргалаа, хожим хойдхоо сүйтгэж явна.

	 

	XI

	Энэ үеэр батальоны дарга гаднаас “Николай Федорыч аа, танайд хэн байгаа юм бэ?” гэх нь дуулдав.

	Болхов миний нэрийг хэлсний хойно гурван офицер орж ирсэн нь хошууч Кирсанов, түүний батальоны хиа болон суман дарга, Тросенко нар байлаа.

	Кирсанов бол хар сахал, улаан хацар, тачаангуй харцтай, намхан бүдүүн хүн байв. Түүний нүүрэнд тун жоготой юм нь тэр харц байлаа.

	Инээхдээ нүд нь хоёр чийгтэй зурвас болчхоод, ингэж нүдээ жонийлгож, амаа дарвайлган, хүзүүгээ гоохолзуулахаараа заримдаа гайхмаар утгагүй үзэгдэнэ. Кирсанов хороон дотроо хэнээс ч илүү явах бөгөөд доод хүмүүс нь түүнтэй тэрсэлдэхгүй, дарга нар нь гэвэл түүнийг нэг их гавихгүй хүн гэх боловч бас л хүндлэн үзнэ. Тэрээр ажил хэргээ мэддэг айхавтар оролдлоготойн дээр мөнгө цаасаар гачигдахгүй хувьдаа суух тэрэг, тогоочтой, бардам хээнцэр аашлах овсгоотой эр ажээ. Тэр орж ирэнгүүтээ л:

	— Николай Федорыч та чинь юугаа л яриад байна даа? гэж асуув.

	— Энд алба хаах аятай байгаа тухай ярьж сууна.

	Яг энэ үеэр Кирсанов цэргийн сургуулийн сурагч намайг харчхангуутаа эрх дархаа үзүүлэх гэсэн мэт Болховын яриаг үл сонсогч болон, тавагтай руу харж:

	— Николай Федорыч, тэгээд ядарч байна уу даа? гэв.

	— Үгүй дээ бид чинь... гээд Болхов ярих гэтэл батальоны дарга дахиад яриаг тасалж өөр юм асуух эрхтэй хүн гэсэн шиг:

	— Түрүүн ч ёстой догь байв аа даа гэв.

	Батальоны хиа саяхан юнкер байгаад прапоршик болсон ичимхий, аятайхан царайтай, даруу номой хүү байлаа. Урьд нь би түүнийг Болховын дэргэд харсан юм. Тэр залуу хүү Болхов дээр байн байн ирж, мэхэлзэн ёслоод буланд сууж дуугүйхэн тамхи ороож татаж татаж явахдаа бас л мэхэлзэж байдаг сан. Тэрээр хэрдээ тохируулан цэргийн алба түшсэн, офицер цолоо бүхнээс илүү хайрладаг оросын хохь тайж нарын хөвүүдийн нэг, бидний боддогоор тамхины хавтага, урт өмсгөл, гитар, сахлын сойз мэт өмсгөл зүүсгэлтэй зүйрлэвч цагаан цайлган, нүдэнд дулаан хүмүүсийн нэг билээ. Хороонд түүний тухай ийм нэг яриа байдаг юм. Мань хүн хөтчөө шударга боловч хатуу барьдаг гэнэ. “Би хүнийг тэр бүр тэсгээдэггүй боловч нэгэнт тэгэхдээ хүрвэл хохь чинь шүү” гэж хөтчидөө хэлсэн байж. Хөлчүүрхсэн хөтөч нь хамаг байдгийг нь хулууж, бүр даврахдаа эзнээ загнах гэхээр нь мань хүн түүнийг сахилгын газар аваачаад гэсгээх зүйлсийг бэлтгэ гэж тушааснаа түүнийг нь бэлдэж байхыг үзэнгээ туйлгүй зовж ичин “За чи хараа биз... би чадах л хүн шүү” гэж хэлчхээд аль ч учраа олохгүй болчихсон гүйж харьснаас хойш нөгөөх Черновынхоо нүүрийг ч харж чадахаа байсан гэлцэнэ. Нөхөд нь түүнд амар заяа үзүүлнэ гэж үгүй, үүнийг нь ярьж ичээхэд нь тэр муу хүүхэд салахын түүс болон нүүр нь час улайж энэ чинь шал худлаа, харин ч бүр өөр юм болсон гэж зүтгэж байхыг нь би хэдэн ч удаа сонссон юм даг.

	Гурав дахь хүн ахмад Тросенко бол ёстой кавказ маягийн хүн гэдэг нь хуудуугүй үнэн бөгөөд чухамдаа захиран байдаг суман гэр нь, штаб байрладаг цайз эх орон нь, дуучид голыг нь дэвтээх ганц юм болчихсон, Кавказын биш юмыг жигшихээс гадна бараг итгэдэггүй, кавказад хамаатай бүхнийг манай хүний хэмээн хувааж, манай гэсэндээ их хайртай, хүний гэсэндээ яснаас дургүй хүн бөгөөд хамгийн гол нь хатуу чийрэг, самбаа зоригтой, өөрийн нөхөд, доод хүмүүстээ ховорхон сайн, ямар нэг шалтгаанаар дургүй нь хүрсэн хиа нар, бонжуур (францаар ярьж чамирхагсад) нарт бол хэтэрхий гүдэс муйхар харьцаатай хүн билээ. Тэр бээр оромжид орж ирэнгүүтээ дээврийг нь золтой л цөм мөргөчихсөнгүй тонгойсноо навтгас гээд суучхав.

	— За юу байна даа? гэснээ намайг зүс үзээгүй тул харангуутаа дуугүй болж сүүмгэр нүдээр цоо ширтэв. Тэгтэл хошууч

	— За тэгэхээр, та нар чинь юу ярьж байв даа? гэснээ энгэрийн цагаа гаргаж харав. Үнэндээ ингэх хэрэг огт байгаагүй гэдэгт би ер үл эргэлзэнэ.

	— Намайг яагаад энд алба хааж байгааг л асуулаа.

	— Яах юу байх вэ. Николай Федорыч энд баахан мандаж аваад л буцна гээ биз дээ.

	— Ингэхэд Абрам Ильич та Кавказад яагаад алба хааж байгаагаа хэлэх сэн болов уу?

	— За, би ч яах вэ, нэгд бид бүхэн алба хаах үүрэгтэй шүү дээ гэснээ, — Юу гэнэ ээ? гэж хүн дуугараагүй байтал нэмж асуугаад, — Николай Федорычаа, би өчигдөр Оросоос захиа авлаа гэхдээ яриагаа өөрчлөх гэсэн бололтой, түүнд бичихдээ.... ер нь л хачин л юм асуусан байх юм даа гэв.

	— Юу гэж асуугаа вэ хэмээн Болховыч асуухад тэр инээд алдаж:

	— Нээрээ л хачин юм асуух юм. Хайргүй атлаа хардах гэж байх уу гэж бичсэн байх юм. Юу? гээд биднийг тойруулан харав.

	— Уухай тэгээд! гэж Болхов инээмсэглэв. Манай хүн урьд ярьж байснаа л үргэлжлүүлж байгаа юм шиг:

	— За орост ч сайхан л даа. Тавин хоёр онд Тамбовд байхад намайг чинь хааны бараа бологч шиг л сүйд болцгоодог байв даа. Та нар үнэмшихгүй л дээ, намайг мужийн захирагчийн бүжиг цэнгээн дээр ороод очиход.., мөн ч сүрхий угтаж билээ. Захирагчийн хатан нь надтай ярьж хөөрч, кавказын тухай ер нь л мэдэх мэдэхгүй юм их шалгаасан шүү, хүмүүс алтан сэлмийг минь үзээгүй юмаа үзсэн шиг сонирхон сэлэм яаж авсан, Анна яаж авсан, Владимир яаж авсан бэ гэж шална, би ч тэгсэн тэгсэн гээд... хариулаад байв. Юу? гэснээ хариу өчихийн зуургүй, — За Николай Федорыч минь Кавказын сайхан энд л байна. Тэнд чинь манай кавказынхныг сүрхий дээдэлнэ шүү дээ. Залуу минь, Анна, Владимирын одонтой ахлах дарга нар Орост дээгүүр цохидгийг мэдэх үү? Юу? гэнэ.

	— Абрам Ильич та ч тэгэхэд ёстой залж гараа биз дээ? гэж Болховыг хэлэхэд тэр бээр “хи хи” хэмээн тэнэг юм шиг хөхрөөд

	— Тэгэх ч ёстой байсан. За тэгээд, тэр хоёр сард идэж уух гэж ч ёстой башийсан даа!

	— Тэр Орост чинь тэгээд аятайхан юм уу? гэж Тросенко бүр хаа хамаагүй Хятад юм уу, Японы тухай асууж байгаа юм шиг өгүүлэв.

	— Тэгэлгүй дээ, тэнд бидний хоёрхон сард уусан шампан дарс гэхэд л найгаа алдсаан даа!

	— За яршиг даа! Та, бодвол нимбэгийн шүүс л ууж байсан вий. Тэнд би байсан болж гэм кавказынхны яаж уудгийг ёстой нэг үзүүлэх байж. Тэгээд бүр нэг шагшаан шуугиан болгочихгүй юу. Яаж уудгийг нэг үзүүлэх байсан даа... Тийм ээ, Болхов? гэж ахмад хэлэв. Болохов хариуд нь:

	— Та чинь Кавказад аль хэдийн арван жил болоо биз дээ. Гэтэл Ермолов хэлэхдээ Абрам Ильичийг зөвхөн зургаан жил... гэтэл

	— Юуны чинь арав! удахгүй арван зургаан жил болно.

	— Алив Болхов чи мугваа4 өгүүлээч! Тий-шаа, зэврүүн байхчив гэж инээмсэглэн хэлснээ, — За хошуучаа, тогтоочихъё гэв.

	Гэтэл хуучны ахмадын эхний хэлсэн үгэнд л дургүй нь хүрчхээд байсан хошууч дэмий л загзганан хөдөлсөн нь сүр хүчээрээ түрээ барив бололтой. Тэгснээ нэгэн дуу эхэлж дахиад л энгэрийн цагаа харна. Гагцхүү Тросенко хошуучийн ийн урвалзахыг үл тоон

	— Би бол яасан ч тийшээ явахгүй дээ. Би чинь орос хүн шиг явж, оросоор ярьж чадахаа больжээ. Ямар хачин амьтан гараад ирэв. Азийнх уу? гэлцэнэ. Тийм биз Николай Феодорович! Оросоор би яах юм! Тэнд намайг нэг л мэдэхэд буудчихна. Тросенко яав ийв? л болцгооно. Буудуулчихсан байдаг аа. Тэгэхэд та нар наймдугаар суманг яах вэ?.. аан? гэж байн байн хошуучаас асууна. Кирсанов ахмадын асуултад үл хариулан, ямар ч тушаал заавар өгөх хэрэггүйг мэдсээр атлаа

	— Батальоны жижүүрийг явуулаарай гэж хашхирав. Тэгснээ хэдэн минут дуугүй байснаа батальоны хиад хандан:

	— Залуу минь та ч санавал давхар цалин авдагтаа баяртай л байдаг биз дээ? гэхэд

	— Ээ, тэгэлгүй дээ гэв.

	— Николай Федорыч цалин пүнлүү ч одоо учиргүй их болжээ, хэмээн өгүүлээд, — Залуу хүн ч амь зуухаар барахгүй заримдаа багахан шиг баярхаж явахад болох болж гэсэнд хиа эмээнгүйгээр

	— Үгүй дээ, Абрам Ильич минь, цалин давхар ч гэсэн юу л даа... наад зах нь морь хэрэгтэй байдаг... гэвэл

	— Залуу минь, юу гэсэн үг вэ! Би өөрөө прапорщик байсан хүн юу эс андах вэ, дажгүй амь зууж болно доо, нээрэн шүү. За, бодоод үзье л дээ гэж хэлээд зүүн гарынхаа чигчийг дарав.

	— Цалингаа урьдчилаад авчихдаг юм чинь элэнцгээ бодох вэ гэж Тросенко хундагатай архи балгангаа хэлэв.

	— Ийм л байдаг хойно яая гэх вэ дээ, юу? гэв. Яг энэ үед урцны үүдэн завсраар цагаан толгойтой хавтгай хамартай нэг хүн цухуйж герман аялгуутай яхир дуугаар

	— Абрам Ильич та энд байсан юм уу? Жижүүр таныг эрээд байна гэсэнд

	— Крафтаа, ор л доо гэж Болхов өгүүлэв.

	Жанжин штабын сюртуктэй өндөр хүн хаалгаар гулсан орж ирээд хүн бүхний гарыг их л сүр болон атгаснаа Тросенкод хандаж:

	— Аа, эрхэм ахмад уу! та бас энд байгаа юм уу? гэв.

	Шинэ зочин маань харанхуйг ч үл хайхран түүн рүү зүтгэн хүрч ахмадын гайхаж дургүйцэхийг ч үл хайхран уруул дээр нь үнсээд авав.

	«Сайн нөхөр болох гэж ядаж яваа герман юм даа” гэж надад бодогдлоо.

	 

	XII

	Ийн санасан маань ч зөв байжээ. Крафт ахмад, дотор халаах юм өгөөч гээд хундагатай архийг хөнтрөхдөө аймаар хахаж цацан, толгой нь бөнжгөнөв.

	— За ноёд оо, бид ч Чечений талаар сайхан тэнэж байна даа... гэж эхэлснээ жижүүрийн офицерыг харчхаад дуугаа хураасан нь хошуучийг тушаалаа өгөг гэж бодсоных бололтой.

	— За, цуваагаа эргэв үү?

	— Эргэсэн

	— Туршуулууд гаргасан уу?

	— Гаргасан.

	— Тэгвэл тун болгоомжтой бай гэж сумангийн дарга нарт хэлээрэй

	— Мэдлээ.

	Хошууч нүдээ жийхайлган гүн бодолд дарагдсанаа:

	— Будаагаа чанаж болно гэж цэргүүдэд хэл гэв.

	— Тэд хэдийн чанаж байгаа шүү.

	— За яамай. Явж болно.

	— За тэгээд офицер хүнд юу юу хэрэгтэйг бид тоолж байсан байхаа гэж хошууч бидэн рүү ялдамхан инээмсэглээд, — Тэгэхлээр тоолъё л доо.

	— Танд нэг мундир, өмд хэрэгтэй... мөн биз?

	— Зүйтэй.

	— Энэ чинь хоёр жилд тавин рубль, нэг жилд бол хувцсанд хорин таван рубль явчихна гэсэн үг, дараа нь хоолонд өдөр бүр хоёр абаз5... мөн биз?

	— Тийм ээ, энэ ч элбэгдэж байна.

	— За би нэмээдэхье. Эмээлтэй хөтөлгөө морь авахад гучин рубль, ингээд л боллоо. Тэгэхлээр хорин тав, зуун хорь, гуч гэдэг чинь зуун далан тавхан л болж байна шүү дээ. Танд цай чихэр, тамхи мэтийн ойр зуурын хэрэгцээнд хориод рубль үлдэнэ ээ дээ? Мөн биз, Николай Федорыч?

	— Үгүй шүү, Абрам Ильич та болгооно уу! гэж хиа гэмгүйхнээр өгүүлээд, — Цай чихэрт юу ч үлдэхгүй. Та нэг хосыг л хоёр жилээр бодоод байна. Гэтэл аянд явах бүрд ганц өмдтэй явж болохгүй, бас гутлыг яах вэ? Би гэхэд бараг сар бүр нэг гутлын толгой залгидаг хүн. За тэгээд дотуур хувцас, цамц, алчуур, хөлийн ороолт гэж бий. Энэ бүхнийг чинь өнгөөр бус, мөнгөөр авна шүү дээ. Ингээд бодоход юу ч үлддэггүй юм. Нээрээ шүү, Абрам Ильич гэв.

	— Хөлийн ороолтыг орос маягаар орооход ч сайхан эд шүү! гэж Крафт хором төдий дуугүй байснаа гэнэт хэлэхдээ ороолт гэдгийг их энхрийлсэн маягтай дуудав. Тросенко

	— Та нарт хэлэхэд үнэндээ тооцоолоод үзэх юм бол ч мань мэт нь хоосон хонож хуурай босмоор л байдаг, гэтэл үнэндээ бол бид амь зуугаад л цайгаа ч уугаад, тамхиа ч татаад, архиа ч хүртээд л байгаа юм шүү дээ гэснээ прапорщикт хандаж

	— Миний хэр алба хаагаад ирэхээрээ амиа аргалж сурна аа, чи. Ноёд оо, үүнийг хөтөчтэйгөө яаж хөглөсний нь та нар мэдэх байх аа? гэв.

	Тэгээд Тросенко эг маггүй хөхрөн байж бидний мянга дахин сонссон прапорщик хөтөч хоёрын паянг ярив. Тэрээр харахаас өрөвдмөөр, царай нь улайн хөлс нь чийхран инээх аядан суугаа прапорщикт хандаж

	— Дүү минь чи яагаад чавга шиг улаан болчхов оо! Яах вэ, хүү минь, би ч чам шиг л байсан, гэтэл одоо ийм мундаг эр болчихсоныг харж байгаа биз дээ. Оросоос нэг муу нусгай хүүг нааш нь явуулчихлаа гэхэд түүнийг ямар мэдэхгүй биш, дөрвөн мөч нь хэрэх өвчтэй, хоолой хонго нь бачуурдаг хуучтай болоод л өнгөрнө. Гэтэл би энд суурьшаад, төрсөн гэр шигээ байгааг харж байгаа биз дээ гэснээ нэг хундага архи тогтоочхоод

	— Аан? гэж Крафт руу гөлрөн асуув.

	— Иймийг чинь л би хүндэтгээд байгаа юм. Ёстой нэг ясны хашир кавказ мөн дөө! Алив гараа гээд Крафт биднийг түлхлэн явж Тросенко руу очоод гарыг нь шүүрэн авч сүржин нь аргагүй сэгсчив. Тэгснээ яриагаа үргэлжлүүлэн:

	— Нээрээ бид энд үзээгүй юм үгүй гэхэд болно шүү. Дөчин таван онд... ахмад та тэнд байсан сан болов уу? Арван хоёрхон гурваны шөнө өвдөгцөө шаварт хоночхоод маргааш нь хориглолтыг дайрч байсныг санаж байна уу? Би тэгэхэд ерөнхий командлагчийн дэргэд ажиллаж байсан, бид өдөрт арван таван саадыг эзэлж байж билээ. Санаж байгаа биз дээ ахмад аа? гэв.

	Гросенко зөвшөөрөн толгой дохиод доод уруулаа цорвойлгон нүдээ анив.

	— Болгоох ажаамуу... гэж Крафт хошуучид хандан сэтгэл нь хөдөлсөндөө эв хавгүй дохиж занган эхлэв.

	Гэтэл хошууч энэ яриаг нэг бус удаа сонссон бололтой гэнэтхэн ярилцагч руугаа жигтэй мулгуу сүүмгэр харцаар харсанд Крафт, Болхов бид хоёр луу эргэж ээлжлэн харав. Харин ярьж байхдаа Тросенко руу нэг удаа ч хялам хийсэнгүй.

	— За ийм юм болсон юм, биднийг өглөө гарахад ерөнхий командлагч надад: “Крафт аа! Энэ саадуудыг эзэлж авагтун!” гэв. Цэргийн алба ямар наана уу, цаана уу гэх биш, тэвхийтэл ёслоод л “Мэдлээ, эрхэм дээдэс ээ! л гэлээ шүү. Эхний саадад дөхөөд цэргүүд рүүгээ эргэж: “Нөхөд өө! Айж болохгүй шүү! Сэрэмжтэй байцгаа! Хоцорсон хүнийг өөрийн гараар тасар цавчина шүү!” гэлээ. Орос цэрэгтэй нялуурах хэрэг байх биш дээ. Тэгтэл ч хорголжин сум дэлбэрээд л... харсан чинь нэг цэрэг, хоёр цэрэг, гурван цэрэг, дараа нь сум шун! шун! шун! “Нөхөд өө, урагшаа, миний хойноос!” гэлээ. Яг тулж очоод харсан чинь гэнэт... нэг... юу билээ... юу гэдэг билээ дээ! гээд үгээ олохгүй гараа савчив.

	— Жалга биз гэж Болхов хэлэв.

	— Үгүй ээ.. Аа юу сан билээ дээ? Бурхан минь! Яагаа вэ дээ? гэснээ жалга гэж хурдан хэлээд, — Буугаа урдаа барьчихсан...Ура! хашхираад л дайрах нь тэр. Тэгсэн нэг ч дайсан байдаггүй. Гайхсан гэж жигтэйхэн. За яах вэ сайн л биз гээд цаашаа явтал хоёр дахь саад гараад ирлээ. Энэ ч бас өөр хэрэг шүү. Бидний цөс ч хавиргаа дэлсээд явчихлаа. Яг очоод үзтэл хоёр дахь саадаас цааш явах аргагүй болчихлоо. Тэгтэл... юу билээ, яагаа вэ дээ өнөөх чинь... Аа, юу билээ дээ.

	— Дахиад л жалга биз гэж би хэлэв.

	—  Огт үгүй шүү, гэж тэрээр ууртай хэлээд, — Жалга биш, харин... Яагаа вэ юу билээ дээ гэснээ гараараа нэгэн ойлгомжгүй зангаа хийж, — Ай бурхан минь! Юу билээ гэнэ. Тэр бээр энэхүү юмныхаа нэрийг олох гэж байдгаараа бажгадав бололтой!

	— Гол байлгүй дээ гэж Болхов хэлэв.

	— Үгүй, зүгээр л жалга, гагцхүү бид тэр лүү... та нар үнэмших болов уу даа, галласан гэж учиргүй гэв.

	Энэ үед нэг хүн майхны араас намайг сурагласан нь Максимов байжээ. Мөнөөхөн хоёр саадын тухай далан долоон үг сонсоод, цаана нь бас арван гурав үлдчихээд яая гэж байсан тул би ч шалтаг гарсных уухайн тас салаа руугаа явав. Тросенко надтай цуг гарлаа. Урцнаас хэдэн алхам холдсоны хойно Тросенко: “Дандаа худлаа зална шүү. Цаадах чинь тэр саадыг авахад байгаагүй юм” гээд цайлган сэтгэлээр тачигнатал хөхөрсөнд миний ч инээд хүрээд явчихлаа.

	 

	XIII

	Намайг цэвэрлэгээ дуусгаад цэргүүд рүүгээ очиход нэгэнт шөнө дөл болж зөвхөн түүдэг галын гэрэл л хуаранг бүдэгхэн гэрэлтүүлж байлаа. Цог дээр унтарч буй том хожуул хэвтэнэ. Түүнийг тойроод гурван хүн суусан нь Антонов “рябко” гэдэг тостой талх халаасан тогоогоо гал дээр эргүүлж, Жданов бодол болон гишүүгээр нурам хутгаж, Чикин мөнөөхөн салдаггүй гаансаа зуучихсан суух аж. Бусад нь цөм амарч, зарим нь сумны хайрцаг доогуур, нэг хэсэг нь өвсөн дотор, нөгөө хэсэг нь түүдэг тойрон хэвтжээ. Цогны бүдэгхэн гэрэлд таних хүмүүсийн нуруу, хөл толгой үзэгдэх бөгөөд нөгөөх шинэ цэрэг гал руу орчих шахан унтаж харагдана. Антонов надад зай тавьж өгөв. Би түүний хажууд сууж тамхи асаалаа. Нойтон модны утаа манантай холилдон энд тэндгүй тархаж нүд хорсгохоос гадна харанхуй бараан тэнгэрээс чийгтэй манан буух шиг болно. Хажууханд хүн жигдхэн хурхирах, түлсэн мөчир гишүү тас няс хийх дүнгэр дангар ярих сонстон, хааяа явган цэргийн буу зэвсэг хангир жингэр хийнэ. Эргэн тойрон түүдэг гал гялалзан түүнийг тойрон шахцалдсан цэргүүдийн бараан сүүдэр сүүтгэнэнэ. Ойровтор байгаа түүдгүүдийн гэрэлд нүцгэн цэргүүд галын дөл дээгүүр цамцаараа дэвж байх нь үзэгдэнэ. Бас ч олон хүн унтаагүй тул хааш хаашаа арван таван сажин газар тэдний явж хөдлөх ярилцах нь сонсогдох авч энэ бүхэнд балар шөнийн онцгой нууцлаг анир шингээд, хүн бүхэн энэхүү баргар чимээгүйг мэдэрч, түүний анир тайван байдлыг эвдэхээс айх мэт. Яриад эхэлтэл дуу минь нэг л өөр юм шиг санагдаад явчихлаа. Гал тойрсон цэргүүдийн царай зүсээр мөн тэдэнд ч ийн санагдсан нь илт. Намайг ирэхээс өмнө тэд шархадсан нөхрөө ярьж байсан болов уу гэтэл огт тийм биш харин Чикин Тифлист эд юмс хэрхэн хүлээж авдаг, тэндхийн сургуулийн хүүхдүүдийн тухай ярьж байсан ажээ.

	Хаана ч гэсэн ялангуяа Кавказад, манай цэргүүд самуун цөвийн цагт нөхдийн сэтгэл үймрүүлэх үг ярианаас дөлөн зайлсхийдэг нэгэн онцгой зантайг би мэддэг билээ. Орос цэргийн сэтгэл гэгч өмнө зүгийнхний дорхноо дүрсхийгээд унтардаг зүрх зоригтой адилгүй, түүний сэтгэлийг дэвэргэх, гутаахын аль аль нь амаргүй билээ. Орос цэрэгт сүржин үг яриа, дайчин уухай дуу, бөмбөрийн хэрэггүй харин тайван журамтай, адгаж тэвдэхгүй л байхыг эрхэмлэнэ. Жинхэнэ орос цэргийн сайрхан дэвэрч, аюул болоход дүйн гэтэх буюу онгирч хөөрөхийг та хэзээ ч үзэхгүй, харин энгүүн даруу байж, аюулыг аюул гэж боддоггүй онцгой нэгэн зантай улс билээ. Хөлдөө шарх олоод цоо буудуулсан оготор дээлдээ хар буудаг цэргийг, бас алагдсан морин доороосоо арай чүү гармагцаа эмээлээ авах гэж яаран олмоо тайлдаг хөтчийг ч харж л явлаа би. Гергебилийг бүслэн байлдахад, туршлагын өрөөнд цэнэгтэй бөмбөгний гуурс шатсаныг ахлах их бууч нь жалганд аваачиж хая гэж хоёр цэрэгт тушаасанд тэд эрэг дээр нь хурандаагийн асар байдаг жалганд бөмбөгийг хаясангүй, харин дарга даамлаа сэрээхгүй гэж бүр цааш авч явсаар бөмбөг дэлбэрэхэд хоёулаа салам үсэрснийг санахгүй хэн байх билээ. Бас санавал 1852 онд нэгэн залуу цэрэг тулааны үеэр манай салаа ч эндээс гарахгүй вий гээд санамсаргүй ам алдчихсанд салааны бүх цэрэг аманд багтахгүй тийм муу ёрын юм хэлэв гэж барьж идэх дөхөж байж билээ. Одоо ч гэсэн хүн бүхний сэтгэлд Веленчук бодоостой, татаарууд хоромхон зуур гэтэж ирээд биднийг салам буудчихаж болзошгүй байх атал бүгдээр Чикиний зугаатай наргианыг чагначихсан одоогийн хэрэг явдал, эцэс хойдын аюул цөвийг бодох хүн нэгээхэн ч үгүй ер ийм явдал аль хэзээ нь эсвэл ерөөсөө болоогүй ч юм шиг байцгаахыг нь яана. Гэвч тэдний царай зүс урьд урьдынхаасаа яльгүй дүнсгэр. Чикиний яриаг арай хайнга сонсох бөгөөд Чикин ч тэдний ийн хайхрахгүй буйг мэдсээр атлаа дэмий л нэг ярьж суугаа мэт санагдана.

	Максимов түүдэг рүү ирж миний дэргэд суув. Чикин түүнд зай тавьж өгөөд хэсэг дуугүй байснаа дахиад л гаансаа сорж эхлэв. Максимов нэлээн дуугүй сууснаа:

	— Явган цэргийнхэн хуаран руу архинд хүн явуулсан нь иржээ гээд гал руу нулимж, — Манай хүнтэй дайралдлаа гэж бага дарга нь ярьж байна гэв.

	— Тэгээд амьд гэнэ үү? гэж Антонов тогоон дахиа эргүүлэх зуур асуув.

	— Үгүй өнгөрсөн гэнэ ээ.

	Чингэтэл улаан малгайтай шинэ цэрэг гал дээгүүр бяцхан толгойгоо өргөж Максимов бид хоёр луу ээлжлэн ширтсэнээ тунтгасхийгээд дахин шинелиэ нөмрөөд хэвтчихэв.

	— Хараач, өглөө түүнийг буу зоосон газар сэрээж ядаж байхад үхлийн шороо нь пур хийчхээд байж шүү гэж Антонов хэлэв.

	— Эцэг чинь! гэж унтарч байгаа хожуулаар оролдож суусан Ждановын хэлэхэд дуугаа хураацгаав.

	Ийнхүү цөмөөр нам гүм болоод байтал хойхно маань хуаранд буун дуу сонстов. Бөмбөрчид энэ дуунаар үдшийн дохиог дэлдэж эхлэв. Бөмбөрийн дуу сүүлийн удаа тачигнан замхармагц Жданов эхлэн босож малгайгаа авахад бид мөн даган гүйцэтгэв. Гүн шөнийн аниргүй тайванд цэргүүд сүртэй сайхнаар аялгуулан уншсан нь:

	«Асар тэнгэр, эцэг дээдэс! Алдар нэр чинь ариунаар дуурьстугай, ашид биднээ захирах болтугай; тоост хорвоо тэнгэрийн оронд тохох зарлиг чинь бат оршсугай; өл залгах талх тариаг минь өдөр бүр залгуулж байтугай; өр төлөөс маань өөрсдөд маань үлдтүгэй; өгөх авахаа бид мэдтүгэй; хориот муугаас холтгон зайлуултугай; хорон санаатнаас авран салгатугай».

	Биднийг малгайгаа өмсөж гал тойрон суусны хойно Антонов:

	— Дөчин таван онд манай нэг цэрэг энд битүү бэртсэнийг бид, хоёр өдөр их буун дээрээ авч яваад... Жданов чи Шевченкийг мэднэ дээ?.. Тэнд модон доор орхиж билээ.

	Энэ үеэр сүрхий их хууз сахал живэртэй, буу, уут үүрсэн нэгэн явган цэрэг манай гал дээр ирж:

	— Нутгийн ах дүү нар аа, тамхи асаах гал өгнө үү гэв.

	— Асаа, асаа, бишгүй л нэг гал байна гэж Чикин хэлэв. Өнөөх хүн Антоновт хандаж

	— Нутгийн хүн та Даргын тухай ярьж байна аа даа? гэсэнд

	— Дөчин таван он. Даргын тухай л ярьж байна гэж Антонов өчив. Явган цэргийн эр толгой сэгсрэн нүдээ аниад галын дэргэд явган сууж:

	— Тэнд ч юм юм л болсон доо гэж үг хавчуулав.

	— Яагаад орхичихсон юм бэ? гэж би Антоновоос асуулаа.

	— Гэдэс дотор нь сүйд болсон юм байх. Зогсоод байхад бол зүгээр харин хөдлөхөөр л аль муугаараа бархирна. Орхиод яв гэж бурхан тэнгэрийг дуудан гуйвч бид бас өрөвдөөд л байлаа. За тэр маань ч бидний үйл тамыг үзэж гүйцлээ, бас их бууны маань гурван хүн, даргатайгаа алагдаж бид батарейнаасаа төөрчхөөд байсан цаг даа. Мөн гай шүү! Шавар шавхай гэж туулшгүй, буугаа чирч явж чадахаа байв аа.

	— Индейн уулны шавар мөн ч айхавтар сан гэж нэгэн цэрэг үг хавчуулав.

	— Тэнд чинь, өнөөдөх маань бүр ч дордлоо л доо. Аношенко гэж настай бага дарга бид хоёр бодож байгаад, ус уух хорвоо нь өнгөрсөн энэ амьтан өөрөө ч бурхан тэнгэр дуудаад гуйгаад байгаа хойно энд нь орхичихъё гэж шийдлээ шүү. Түүгээрээ л болсон. Тэнд нэг их саглагар мод байсан юм. Ждановт байсан баахан тосонд багсарсан талхыг түүндээ орхиод цамцыг нь сольж салах ёс гүйцэтгэн өнөөх мод налуулан орхисондоо.

	— Яггүй цэрэг байсан уу?

	— Зүгээр л эр байсан даа гэж Жданов хариулав. Антонов цааш нь:

	— Тэгээд яасныг бурхан л мэднэ. Ер нь олон ч нөхдөө тэнд гээсэн дээ гэв.

	— Дарга яасан гээ! гээд явган цэрэг босож гаансаа ухсанаа, нүдээ аньж толгой сэгсрээд, — Тэнд ч юм юм л болсон доо гээд биднээс салж одлоо.

	— Тэгэхээр манайд чинь Даргад явж байсан цэргүүд бас л олон биз? гэж би асуув.

	— Юу шалих вэ, энэ Жданов, би, одоо амарч яваа Пацан, дээр нь тав зургаан хүн бий, өөр байхгүй шүү гэв.

	— Үгүй манай Пацан чөлөөгөөр яваад мөн удав аа? гэж Чикин хөлөө жийж гуалин дэрлэн хэлээд, — Бараг жил болж шүү гэв.

	— Чи бас жилийн чөлөөгөөр явж байв уу? гэж би Ждановоос асуулаа.

	— Үзээгүй юм байна гэж тэрээр дургүйхэн өчив.

	— Явах ч сайхан даа гэж Антонов өгүүлээд, — Ар гэр чинээлэг, эсвэл өөрөө ажил чамбайхан бол харихад гэрийнхэн баярлалдаад урамтай шүү гэсэнд Жданов залган авч:

	— Хоёрхон ахтай над шиг нь яваад ч яах юм билээ, тэд маань өрөөлийг бүү хэл өөрсдийгөө тэжээж чадвал л дээдийн заяа. Тусламж дэмжлэг ч байхгүй, ингээд хорин таван жил цэргийн хоол идэв дээ. Тэд маань амьд мэнд ч юм уу, бүү мэд гэхэд нь:

	— Чи захиа бичээгүй юм уу? гэж би асуулаа.

	— Бичихээр барах уу! Хоёр ч захиа явуулсан хариу ирээгүй. Эсвэл өөд болцгоосон, үгүй бол өөрсдөө ядсан улс, захиатай манатай байдаг биз дээ.

	— Захиагаа эрт бичсэн үү?

	— Даргаас ирээд сүүлчийн удаа бичсэн

	— Чи “Хусханыг” нэг дуулчихгүй юу гэж Жданов өвдгөө тохойлдоод нэгэн дуу гингэнэн суусан Антоновоос гуйв.

	Антонов “Хусханыг” дууллаа.

	Чикин миний шинелиэс татаж шивнэн хэлсэн нь:

	— Энэ чинь Жданов гуайн ухаангүй дуртай дуу нь байгаа юм. Энэ дууг Филипп Антоныч хөгжимдвөл мань хүн бүр уйлна гээч гэв.

	Жданов эхлээд огт хөдлөхгүй, сүүмэлзэж буй гал ширтэн сууж, цогийн улаавтар гэрэлд нүүр царай нь айхавтар баргар харагдаж байснаа, шанаа нь улам улмаар хурдан хөдөлж байснаа босож шинелиэ дэвсээд, галын цаана сүүдэрт хэвтэв. Тэр бээр унтах гэж хөрвөн шуухитнаж байв уу эсвэл Веленчукийн үхэл, энэ тэнгэрийн муухайгаас болоод би тэгж санав уу, ямар ч гэсэн уйлж байх шиг санагдаж билээ.

	Цуцал болсон хожуулын ёзоор үе үе дүрсхийн асахдаа Антоновын буурал сахал, улаан нүүр, нөмөрсөн шинель дээрх одонгууд, хэн нэгний хөл, толгой, нурууг гэрэлтүүлнэ. Дээрээс мөнөөхөн уйтгарт харанхуй нөмрөх мэт болон агаараас утаа чийг үнэртэж эргэн тойрон бөхөж байгаа галын цог цэгийн төдий сүүмэлзэж, анир чимээгүйн дунд Антоновын гиюүрэн дуулах сонстож, түүнийг түр дуугүй болоход хуарангийн шөнийн хөдөлгөөний сулхан авиа болох хүмүүсийн хурхирах, харуулынхны буу зэвсгийн хангир жингэр дуугарах, тэдний аяархан ярилцах сонсогдоно.

	— Хоёрдугаар ээлж гараад! Макатюк, Жданов хоёр шүү! гэж Максимов хашхирав.

	Антонов дуулахаа больж, Жданов босож нэгэнтээ санаа алдсанаа гуалин дээгүүр алхан гарч их буунууд руугаа сажлав.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

